
Lʼinjil n Siḏna Ƹisa
Mamc ṯ yura ij n ȓmumen

qqaren-as Marqus

Yaḥya isewjaḏ abriḏ i Lmasiḥ

1 1Amezwaru n lʼinjil n Ƹisa Lmasiḥ Mmis
n Arebbi. 2Mammec iqqar lkitab n nnabi

Icaƹya:
"Aqa tsekkiɣ-d ij n arrasul inu zzaṯec,

ḥima aḏ isewjeḏ abriḏ nnec.
3Ṯmijja tȓaɣa ḏi ȓexȓa:

Swejḏeṯ abriḏ i Siḏi Arebbi,
ggem ibriḏen nnes nican."

4Yusa-d Yaḥya ɣar ȓexȓa. Itḥeddaṯ i yiwḏan
ḥima aḏ tuben aḏ ṭehharen s waman ḥima
aḏ twaɣfarent ȓmuƹṣiyaṯ nsen. 5Tasen-d ɣares
marra imezḏaɣ n ṯmurṯ n Yahuḏiya ḏ marra
imezḏaɣ n Lquds, teƹtarafen s ȓmuƹṣiyaṯ nsen,
Yaḥya itṭehhar-iṯen s waman ḏeg yiɣzar n
Lʼurdun. 6Arruḍ n Yaḥya xeḏmen-ṯ s cƹar n
uȓɣem, ḏi nneṣṣ nnes ij n ṯḥezzant n yiȓem. Itett
ṯmurɣi ḏ ṯamment ṯaḥurrect. 7 Itḥeddaṯ iqqar:
"Aḏ d yas menbaƹd i nec ijjen ijheḏ xafi, war

sḏiheǧeɣ aḏ hwiɣ ḥima aḏas fesyeɣ uȓa ḏ ifiȓan
n ṯsiȓa nnes. 8Nec ṭehhareɣ-kenniw s waman,
netta akenniw iṭehhar s Arruḥ iqeddsen."

Yaḥya itṭehhar Siḏna Ƹisa s waman
9Ḏi ȓyamaṯ nni yusa-d Ƹisa zi dcar n Nnaṣira,

iy iǧan ḏi ṯmurṯ n Ljalil, iṭehhar-iṯ Yaḥya ḏeg
yiɣzar n Lʼurdun. 10Wami d yuȓi zeg waman,
ȓxeddnni iẓra ajenna inurzem, ḏ Arruḥ n Arebbi
ihwa-d xas amecnaw ij n ṯeḏbirṯ. 11 Ij n ṯmijja zeg
ujenna ṯeqqar: "Cek ḏ memmi iƹizzen, farḥeɣ
zzayek."

Ibȓis itjerrab Siḏna Ƹisa
12Ȓxeddnni yiwi-ṯ Arruḥ ɣar ȓexȓa. 13 Ikka

arbeƹin yewmḏi ȓexȓa nni itjerrab-iṯ Cciṭan. Aqa-
ṯ mani ǧan ȓewḥuc, lmalaʼikaṯ tsexxarent xas.

Siḏna Ƹisa itȓaɣa-d i imeḥḍaren nnes imezwura
14Wami ḥebbsen Yaḥya, iruḥ Ƹisa ɣar ṯmurṯ n

Ljalil, itḥeddaṯ s lʼinjil n Arebbi. 15 Iqqar: "Ṯiweḍ-
d ȓweqṯ, ȓmulk n Arebbi yuḏes-d. Tubeṯ, amneṯ
s lʼinjil."
16Wami iggur x cceṭṭ n ȓebḥar n Ljalil, iẓra

Simƹan ḏ wumas Andrawus neṭṭren ṯiracciwin
ḏi ȓebḥar. Niṯni tḥeǧaqen iseȓman. 17 Inna-asen
Ƹisa: "Araḥettiw-d akiḏi, aqa ȓexxu akenniw

arreɣ ḏ iḥeǧaqen n yiwḏan." 18Ȓxeddnni
semḥen ḏi ṯracciwin nsen, ḏfaren-ṯ. 19 Iƹḏu
cwayt aɣirin, iẓra Yaƹqub ḏ Yuḥanna ṯarwa
n ij n uryaz umi qqaren Zabdi, ḏi ṯɣarrabut
ƹeddȓen ṯiracciwin nsen. 20Ȓxeddnni iȓaɣa-
yasen-d Ƹisa, semḥen ḏi babaṯsen Zabdi ḏi
ṯɣarrabut ak ixeddamen, ḏfaren-ṯ.

Siḏna Ƹisa isufuɣ ij n jjen ḏ aƹeffan
21Uḏfen ɣar ubilaj n Kafernaḥum. Ḏi nhar n

ssebṯ n lƹibada yuḏef ḏi ṯemziḏa n wuḏayen,
ibḏa iseȓmaḏ. 22Tƹejjben ḏeg useȓmaḏ nnes
ȓaḥeqqac ɣares ṯizemmar iy zi iseȓmaḏ, war iǧi
bu amecnaw imseȓmaḏen n ccariƹa. 23Ḏinni
ḏi ṯemziḏa ij n uryaz ḏayes jjen ḏ aƹeffan,
isɣuyiw, 24 iqqar: "Min ḏac iruḥen ḏayneɣ, a Ƹisa
Naṣiri? Ma ṯusiḏ-d axaneɣ ṯeqḍiḏ? Nec ssneɣ
min ṯeƹniḏ; cek ḏ arrasul muqeddes n Arebbi!"
25 Isbedd-iṯ Ƹisa, inna-as: "Sqar cek, ffeɣ

zzayes!"
26 Iserjjijay-iṯ jjen nni aƹeffan, iƹeyyeḍ s yij

n ṯmijja ṯuƹȓa, iffeɣ zzayes. 27Ḏehcen marra
iwḏan nni, nnan i wayawya: "Min iƹna manaya?
Aseȓmaḏ-a ḏ jḏiḏ ḏayes jjehḏ! Itamar uȓa ḏ jnun
iƹeffanen, teggen-as array." 28Ȓxeddnni intacar
ȓexbar nnes ḏi mkuȓ amcan ḏi jwayeh n Ljalil.

Siḏna Ƹisa isgenfa ṯaḏeggwaȓṯ n Simƹan
29Wami d iffeɣ zi ṯemziḏa n wuḏayen, yusa-d

ɣar ṯeddarṯ n Simƹan ḏ Andrawus akeḏ Yaƹqub
ḏ Yuḥanna. 30Yufa ṯaḏeggwaȓṯ n Simƹan
ṯezzeȓ, ḏayes ṯimessi. Ȓxeddnni ssiwȓen ak
Ƹisa xas. 31 Iqarreb ɣares, iṭṭef-it zeg ufus nnes,
isgaƹƹeḏ-it. Ṯeffeɣ-it ṯmessi, ṯebḏa tsexxar
xasen. 32Ɣar uƹecci wami ṯeɣȓi ṯfuct, uwin-
d ɣares marra yinni iheȓcen ḏ yinni ḏi ǧan
jnun, 33munen marra ayṯbab n ṯendint ḏinni
ɣar ṯewwarṯ. 34 Isgenfa aṭṭas n imehȓac ḏaysen
lʼanwaƹ n ȓehȓacaṯ. Isufeɣ aṭṭas n jnun, war ṯen
ijji aḏ ssiwȓen minzi jnun-a ssnen min iƹna.
35Ṯiwecca nnes zic wami ƹaḏ war iṣbiḥ ȓḥaȓ,

ikkar iffeɣ, iruḥ ɣar ij n umcan ixȓa, itẓaǧa ḏinni.
36 Irzu xas Simƹan ḏ yinni kiḏes iǧan. 37Wami ṯ
ufin nnan-as: "Marra rezzun xak."
38 Inna-asen: "Yallahem akiḏi, a nraḥ ɣar

ȓedcur nneɣnit yuḏsen ḥima aḏ ḥeddṯeɣ uȓa
ḏinni. X manaya mixef d usiɣ." 39 Iruḥ itḥeddaṯ ḏi
ṯemziḏawin n wuḏayen ḏi marra ṯamurṯ n Ljalil,
isufuɣ jnun.

Siḏna Ƹisa isgenfa ijjen ihȓec s jḏam
40Yusa-d ɣares ijjen ihȓec ḏayes jḏam.

Iḥeccem-iṯ, iwḍa x ifadden nnes, inna-as: "Cek,
meȓa ṯexseḏ, ṯzemmreḏ aḏayi ṯeṣfiḏ."
41 Iqqes-as i Ƹisa, iḥaḏa-ṯ s ufus nnes inna-as:

"Wah, xseɣ, aḏ tgenfiḏ!"
42Ḏeg umcan ikkes-as jḏam, iḏweȓ iṣfa.

43Ȓxeddnni issekk-iṯ Ƹisa, iweṣṣa-ṯ aṭṭas
44 inna-as: "Xzar, war qqar walu i ḥadd, maca
ruḥ ɣar ȓefqih ṯseḍhareḏ-as ixef nnec, egg
ṣṣeḏqeṯ iy zi iweṣṣa Musa ḥima aḏ cehḏen x
min iweqƹen."
45Maca netta iruḥ ibḏa issawaȓ aṭṭas, isiweḍ

ȓexbar aȓ wami iḏweȓ Ƹisa war izemmer aḏ
yaḏef ɣar ṯendint bȓa ma aḏ isnuffer ixef nnes.
Iǧa ḏeg imucan ixȓan, iwḏan tasen-d ɣares zi
marra imucan.

Siḏna Ƹisa isgenfa ij n unecruf

2 1Menbaƹd i can wussan, iḏweȓ-d Ƹisa
ƹaweḏ ɣar Kafernaḥum, sȓin belli aqa-ṯ ḏi

ṯeddarṯ. 2Munen aṭṭas n ȓɣaci, aȓ wami war
iqqim uȓa ḏ ij n umcan waxxa zzaṯ i ṯewwarṯ.
Issawaȓ akisen s wawar n Arebbi. 3Usin-d can
yiwḏan, uwin-as-d ij n unecruf ysin-ṯ arbeƹa
iḏsen ḏi ṯassuṯ nnes. 4War zmiren aṯ siḏfen

ɣares minzi ḏin aṭṭas n ȓɣaci. Qeȓƹen sqef cwayt
rezmen-ṯ, sehwan anecruf nni ḏi ṯassuṯ nnes ɣar
umcan mani iǧa Ƹisa.
5Wami iẓra Ƹisa lʼiman nsen, inna-as i unecruf

nni: "A mmi, twaɣfarent-ac ȓmuƹṣiyaṯ iy ṯeggiḏ."
6Can imseȓmaḏen n ccariƹa iy iqqimen ḏinni

qqaren ḏi nnefs nsen: 7 "Mammec issawaȓ
bnaḏem-a ammu? Iqqar awaȓ war iḥȓin x
Arebbi. Ug izemmren aḏ iɣfar ȓmuƹṣiyaṯ ɣir
Arebbi waḥḏes!"
8Ȓxeddnni issen Ƹisa zi arruḥ nnes min

tfekkaren ḏeg wuȓ nsen, inna-asen: "Mayemmi
tfekkarem ammu ḏeg wuȓ nwem? 9Min isehȓen
aṭṭas as yini i unecruf: Twaɣfarent-ac ȓmuƹṣiyaṯ
iy ṯeggiḏ? Niɣ as yini: Kkar ysi ṯassuṯ nnec uyur?
10Xseɣ aḏ tessnem belli Mmis n bnaḏem ɣares
ṯizemmar x ṯmurṯ ḥima aḏ iɣfar ȓmuƹṣiyaṯ." Uca
inna-as i unecruf nni: 11 "Aḏac iniɣ, kkar, ysi
ṯassuṯ nnec, raḥ aḏ trewwḥeḏ ɣar ṯeddarṯ nnec!"
12Ȓxeddnni ikkar, iysi ṯassuṯ nnes, iffeɣ zzaṯ

i yiwḏan marra. Kuȓci ḏehcen, ḥemḏen Arebbi
nnan: "Ƹemmarṣ war neẓri manaya iwqeƹ
qbeȓ."

Siḏna Ƹisa itȓaɣa-d i Lawi
13 Iffeɣ Ƹisa ƹaweḏ ɣar ṭṭarf n ȓebḥar, usin-

d ɣares marra ȓɣaci iseȓmaḏ-asen. 14Wami



7 2.15–18

iggur ssenni, iẓra Lawi mmis n Ḥalfa iqqim
ḏeg umcan mani jemmƹen ḍḍariba. Inna-as
Ƹisa: "Ḏfar-ayi-d." Ikkar, iḏfar-iṯ. 15 Iqqim Ƹisa ḏi
ṯeddarṯ n Lawi, itett netta ḏ imeḥḍaren nnes.
Aṭṭas n yinni ijemmƹen ḍḍariba ḏ yinni iƹṣan
qqimen tetten akiḏes ȓaḥeqqac niṯni aṭṭas iy
ṯ iteḏfaren. 16Can imseȓmaḏen n ccariƹa zi
ȓḥizeb n ifarrisiyen ẓrin Ƹisa itett akeḏ yinni
ijemmƹen ḍḍaribaa ḏ imeddukaȓ nsen war iḥȓin,
nnan i imeḥḍaren nnes: "Mayemmi itett akeḏ
yinni ijemmƹen ḍḍariba ḏ yinni iƹṣan?" 17 Isȓa-
yasen Ƹisa, inna-asen: "Iwḏan iǧan mliḥ war
teḥḏijin bu uḍbib, teḥḏajan-ṯ imehȓac. War d
usiɣ aḏ ȓaɣiɣ yinni iǧan nican. Usiɣ-d ɣar yinni
iƹṣan."

Aseqsi x uẓummi
18 Imeḥḍaren n Yaḥya ḏ imeḥḍaren n ȓḥizeb

n ifarrisiyen ẓummen. Usin-d ɣar Ƹisa, nnan-as:
"Mayemmi imeḥḍaren n Yaḥya ḏ imeḥḍaren n
ȓḥizeb n ifarrisiyen tẓumman, imeḥḍaren nnec
war tẓummin ca?"

a2:16Min ƹennan yinni ijemmƹen ḍḍariba? Niṯni ḏ uḏayen
xeddmen akeḏ lmexzen n arrumanus. Uḏayen nneḍni
qqaren belli yinni ijemmƹen ḍḍariba ƹeṣṣan aṭṭas. Ƹaweḏ
azyen ameqqran n yinni ijemmƹen ḍḍariba rennin ci ḥaja
ḥima aṯent ysin i yixef nsen.

19 Inna-asen Ƹisa: "Ma zemmren imedukkaȓ
n muȓay aḏ ẓummen ḏi ȓfarḥ nnes? Maḥend
muȓay akiḏsen war zemmren aḏ ẓummen.
20Maca aḏ d asen wussan aḏ imeysi muȓay
zi ȓwesṭ nsen. Ȓxeddnnit aḏ ẓummen ḏi nhar
nni. 21War iǧi ḥadd itreqqaƹ arruḍ ḏ abaȓi s
yij n ṯreqqiƹṯ n ttub ḏ jḏiḏ. Maɣar? Ȓaḥeqqac
ṯareqqiƹṯ nni n jḏiḏ aḏ tnejmeƹ uca aḏ d
tekkes zeg warruḍ nni ḏ abaȓi. Ȓxeddnnit aḏ
imɣar ucarrig! 22Ḥetta ḏ aman n uḍiȓ ḏ jḏiḏ
war xeǧqen ḏeg yiȓemawen iqḏimen, ḥima
war dduqquzen aḏ zeǧƹen waman n uḍiȓ aḏ
ḍeyyƹen yiȓemawen nni. Maca aman n uḍiȓ ḏ
jḏiḏ xeǧqen ḏeg yiȓemawen ḏ jḏiḏ."

Min iǧan ḥalal ḏi nhar n ssebṯ
23 Ij n nhar n ssebṯ, iƹḏu Ƹisa ḏeg ubriḏ

ḏi ȓwesṭ n imendi. Imeḥḍaren nnes gguren
tekksen ṯiyḏerin. 24Nnan-as ȓebƹaḍ zi ȓḥizeb
n ifarrisiyen: "Xzar! Mayemmi imeḥḍaren nnec
teggen min iǧan ḥram ḏi nhar n ssebṯ?"
25 Ijaweb-iṯen Ƹisa: "Ma war ṯeɣrim camin igga

Dawud wami iḥḏaj, iǧuz netta ḏ yinni akiḏes?
26Yuḏef ɣar ṯemziḏa n Arebbi ḏi zman n Abyaṯar
arrayes n ȓefquha, iysi aɣrum nni iy iǧan ḏ
ṣṣeḏqeṯ, icci-ṯ, yuca-yasen i yinni akiḏes, waxxa
manaya war iǧi ca ḥalal ɣir i ȓefquha waha."

27Uca inna-asen: "Nhar n ssebṯ itwaxȓeq i
bnaḏem, war iǧi ḏ bnaḏem ig itwaxeȓqen i nhar
n ssebṯ. 28X manaya Mmis n bnaḏem ig iǧan ḏ
lḥakem ḥetta x nhar n ssebṯ."

Siḏna Ƹisa isgenfa ij n uryaz
ḏi nhar n ssebṯ n lƹibada

3 1Yuḏef Ƹisa ƹaweḏ ɣar ṯemziḏa n wuḏayen
yufa ḏinni ij n uryaz fus nnes immuṯ.

2Tlaḥaḍen xas ma aṯ isgenfa niɣ lla ḏi nhar n
ssebṯ n lƹibada, ḥima aṯ tahmen. 3 Inna i uryaz
ɣar iǧa fus immuṯ: "Bedd ḏi ȓwesṭ." 4 Isseqsa-
ṯen Ƹisa: "Ma ḥalal ḏi nhar n lƹibada a negg
ȓxir niɣ a negg ccerr? A nsenjem nnefs niɣ
aṯ nneɣ?" Maca niṯni sqaren. 5 Ixzar ɣarsen s
uɣḍab, ixeyyeq ȓaḥeqqac uȓ nsen iqseḥ. Inna
i uryaz nni: "Sarreḥ fus nnec." Isarreḥ-iṯ, iḏweȓ
ufus nnes igenfa. 6Ȓxeddnni ffɣen ȓḥizeb n
ifarrisiyen, munen akeḏ yiwḏan zi ȓḥizeb n
uzeǧiḏ Hirudus, fekkaren ḏi mammec ɣa ggen
aḏ nɣen Ƹisa.

Aṭṭas n yiwḏan ḏeffaren Siḏna Ƹisa
7 Iffeɣ Ƹisa ak imeḥḍaren nnes ɣar ȓebḥar,

iḏfar-iṯ ij n lƹadad ḏ ameqqran n yiwḏan zi ṯmurṯ
n Ljalil, ḏ ṯmurṯ n Yahuḏiya, 8ḏ Lquds, ḏ ṯmurṯ n
Idumya, ḏ ujemmaḍ-in i yiɣzar n Lʼurdun, ƹaweḏ

zi jwayeh n Ṣur ḏ Ṣayda. Usin-d ɣares aṭṭas
n ȓɣaci wami d arrin ȓexbar i marra min igga.
9 Inna-asen Ƹisa i imeḥḍaren nnes: Swejḏem-
ayi ij n ṯɣarrabut ḥima war xafi temzaḥimen
ȓɣaci. 10 Isgenfa aṭṭas n yiwḏan, aȓ wami marra
yinni ḏi iǧa ȓeḥriq mzaḥamen xas, rezzun aṯ
ḥaḏan. 11 Jnun ḏ iƹeffanen wami ṯ ẓrin wḍan
ɣar iḍaren nnes, sɣuyiwen qqaren: "Cek ḏ Mmis
n Arebbi." 12 Iweṣṣa-ṯen aṭṭas inna-asen: "War
txebbarem ḥadd xafi."

Siḏna Ƹisa ixḍar ṯenƹac n arrusul
13 Igaƹƹeḏ ɣar uḏrar, iȓaɣa-d x yinni ixes, uca

usin-d ɣares. 14 Ixḍar zzaysen ṯenƹac, iggi-ṯen ḏ
arrusul ḥima akis iȓin, aṯen issekk aḏ ḥeddṯen,
15 aɣarsen ṯiȓi ṯizemmar ḥima aḏ sufɣen jnun.
16Ṯenƹac-a ig igga niṯni Simƹan, isemma-yas
Buṭrus, 17 ḏ Yaƹqub ḏ Yuḥanna ṯarwa n Zabdi,
isemma-yasen Bunarges (manaya ixes aḏ yini
ṯarwa n wajjaj), 18 ḏ Andrawus, ḏ Filibas, ḏ
Bartulumay, ḏ Matta, ḏ Tuma, ḏ Yaƹqub mmis
n Ḥalfa, ḏ Taddi, ḏ Simƹan iy tuɣa iddafaƹen
x ṯmurṯ nnes, 19 ḏ Yahuḏa Isxaryuṭi wenni
izzenzen Ƹisa.

Siḏna Ƹisa itwajah yinni iǧan ḍed nnes
20 Irewweḥ-d ɣar ṯeddarṯ, imun ƹaweḏ ȓɣaci aȓ

wami war izemmer Ƹisa ḏ imeḥḍaren nnes aḏ
ccen uȓa ḏ aɣrum. 21Wami sȓin ȓeḥbab nnes
x manaya, usin-d ḥima aṯ awin akiḏsen, nnan
iruḥ-as ȓƹaqeȓ.
22 Imseȓmaḏen n ccariƹa iy d yusin zi Lquds

nnan: "Ḏayes Bƹalzabul, arrayes n jnun. Isufuɣ
jnun minzi Bƹalzabul yuca-yas jjehḏ-a."
23 Iȓaɣa-d xasen, issiweȓ akisen s ȓemƹani,

inna: "Mammec izemmer Cciṭan aḏ isufeɣ
Cciṭan? 24 Lmemlaka iy ḏi tmenɣan ayṯbab nnes
ijjen akeḏ unneɣnit war ṯzemmer aḏ teqqim.
25Ṯaddarṯ iy ḏi tmenɣan ayṯbab nnes ijjen
akeḏ unneɣnit war tzemmer aḏ teqqim. 26Meȓa
Cciṭan ikkar aḏ iqḍa x Cciṭan, war itdumi ca, aḏ
ifna. 27War izemmer ḥadd aḏ ihjem x ṯeddarṯ
n can ijjen ijheḏ bac aḏ yacar agȓa nnes illa
meȓa icedd-iṯ ḏ amezwaru, uca aḏas yawi marra
min ɣares ḏi ṯeddarṯ. 28Aqa tesȓam ȓḥaqq: Aḏ
twaɣfarent marra ȓmuƹṣiyaṯ iy teggen yiwḏan, ḏ
marra awaȓ war iḥȓin iy qqaren x Arebbi. 29Maca
wenni ɣa yinin can wawaȓ war iḥȓin x Arruḥ
iqeddsen, war ḏas iɣeffar lla ḏi ddunect u lla ḏi
lʼaxira." 30Minzi qqaren qa Ƹisa ḏayes ij n jjen ḏ
aƹeffan.

31Ṯusa-d ɣares yemmas ḏ ayṯmas, bedden
barra i ṯeddarṯ, ssekken ɣares, ȓaɣan-d xas.
32Ȓɣaci qqimen nnḍen-as, nnan-as: "Aqa ḏin
yemmac ḏ ayṯmac ḏ suyṯmac ḏi barra, rezzun
xak." 33 Indeq-d, inna-asen: "Min ƹnan yemma
ḏ ayṯma?" 34 Ixzar ɣar yinni iqqimen nnḍen-
as, uca inna: "Aqa yemma ḏ ayṯma. 35Wen
iteggen s min ixes Arebbi netta ḏ uma ḏ učma
ḏ yemma."

Ȓmaƹna n wenni izerrƹen

4 1Ƹaweḏ ibḏa iseȓmaḏ x ṭṭarf n ȓebḥar. Imun-
d xas aṭṭas n ȓɣaci uca inya, iqqim ḏeg yij

n ṯɣarrabut ḏeg waman, iwḏan qqimen marra
ḏi ȓbarr x ṭṭarf n ȓebḥar. 2 Iseȓmaḏ-asen aṭṭas n
ṯmesȓayin s ȓemƹani. Inna-asen ḏeg useȓmaḏ
nnes: 3 "Ṣennṭeṯ, iffeɣ ufeǧaḥ ḥima aḏ izreƹ.
4Wami izerreƹ, ṯewḍa-yas can zzarriƹeṯ x ṭṭarf
n ubriḏ, usin-d ijḍaḍ ccin-t. 5Can zzarriƹeṯ
nneɣnit ṯewḍa-yas x yizra war ḏin bu caȓ
aṭṭas. Ḏeɣya ṯeɣmi-d ȓaḥeqqac war ṯuḏif ca
ḏi ȓaǧeɣ n ṯmurṯ. 6Maca wami ṯsummer ṯfuct,
iḥreq uca yuzeɣ ȓaḥeqqac izewran nnes war
uḏifen ɣar ȓaǧeɣ n ṯmurṯ. 7Can zzarriƹeṯ nneɣnit
ṯewḍa jar isennanen. Ɣmin-d akis isennanen
jeyyfen-t, uca war ṯeggi bu ṯiyḏerin. 8Maca
can zzarriƹeṯ nneɣnit ṯewḍa x ṯmurṯ ṯaṣebḥant,

ṯsufeɣ-d ṯiyḏerin, gaƹƹḏent-id, meɣrent. Ȓebƹaḍ
ggint ṯȓaṯin, ȓebƹaḍ settin, ȓebƹaḍ miyya." 9Uca
inna: "Ṣennṭeṯ mliḥ, ay yinni itsȓan."

Asfhem n ȓmaƹna n wenni izerrƹen
10Wami Ƹisa iqqim waḥḏes, sseqsan-ṯ yinni

ḏas innḍen akeḏ ṯenƹac n imeḥḍaren x
ȓemƹani-ya. 11 Inna-asen: "Itwasmeḥ i kenniw
aḏ tessnem min inuffren ḏi ȓmulk n Arebbi. I
yinni zi barra marra tas-asen-d s ȓemƹani waha,
12 ḥima aḏ xzaren maca war twiȓin,

aḏ sȓen maca war fehmen war tubin ca,
war ḏasen twaɣfarent ȓmuƹṣiyaṯ nsen."

13 Inna-asen: "Ma war ṯefhimem ȓmaƹna-
ya? Mammec ɣa ṯfehmem marra ȓemƹani?
14Afeǧaḥ izerreƹ awaȓ n Arebbi. 15Zzarriƹeṯ nni
ig iwḍan x ubriḏ nettaṯ am yiwḏan iy tesȓan i
wawaȓ n Arebbi, ȓxeddnni itraḥ Cciṭan itekkes
awaȓ nni itwazerƹen ḏaysen. 16Zzarriƹeṯ nni
ig iwḍan x yizra nettaṯ am yiwḏan iy tesȓan i
wawaȓ n Arebbi, ȓxeddnni qebȓen-ṯ s ȓefraḥeṯ.
17Wami war uwṯin bu izewran mliḥ, ḏeɣya
tneqȓaƹen. Xmi d tasen ȓemḥayen ḏ uƹeddeb x
ȓesbab n wawaȓ n Arebbi, ḏeɣya teffɣen abriḏ.
18Zzarriƹeṯ nni ig iwḍan jar isennanen nettaṯ am
yiwḏan iy tesȓan i wawaȓ n Arebbi, 19 ḏaysen

amnus n ddunect, texsen agȓa, ḏaysen ccehweṯ
n ṯmesȓayin nneɣnit, uca itwajeyyef wawaȓ n
Arebbi, war ineffeƹ ca. 20Maca zzarriƹeṯ nni ig
iwḍan ḏi ṯmurṯ ṯeṣbaḥ nettaṯ am yiwḏan iy tesȓan
i wawaȓ n Arebbi, qebȓen-ṯ, neffƹen. Ȓebƹaḍ
tmernin ṯȓaṯin, ȓebƹaḍ zzaysen tmernin settin,
ȓebƹaḍ tmernin miyya."

Ȓmaƹna n ȓqendiȓ
21 Inna-asen: "Uȓa ḏ ijjen war d itiwi ȓqendiȓ

ḥima axas iqȓeb can uqnuc, niɣ aṯ igg swadday
i qama. Lƹaks, aṯ igg x ȓmarfaƹ. 22Marra min
inuffren aḏ d iḍhar. Marra min itwasnuffren aḏ
itwafḍeḥ. 23Ṣennṭeṯ mliḥ, a yinni itsȓan."
24 Inna-asen: "Arrem-d ȓbaȓ nwem i min

tesȓam. Ȓaƹbar iy ṯsexḏamem ḏ wenni iy
kiḏwem ɣa isexḏem Arebbi, u ƹaḏ ktar. 25Minzi
wenni iǧan ɣares itmerni-yas, maca wenwar ɣar
iǧi ca, itmeysi-yas uȓa min ɣares."

Ȓmaƹna n zzarriƹeṯ itemɣuren
26 Inna: "Ȓmulk n Arebbi amecnaw ij n bnaḏem

izerreƹ zzarriƹeṯ x ṯmurṯ. 27 Iteṭṭeṣ s ǧiȓeṯ itfaq-
d ɣar ṣbaḥ itaf zzarriƹeṯ tgaƹƹaḏ temɣur. Netta
war issin mammec itewqiƹ manaya. 28Minzi
ṯamurṯ ticc ṯiḥebba nnes nniṯ. Ḏ amezwaru
ṯɣemmi-d. Umbaƹd ṯḏewweȓ ḏ ṯiyḏerin. Umbaƹd

ṯiyḏerin nni tƹemmarent s ṯḥebba. 29Maca ɣir aḏ
iwjeḏ imendi, ȓxeddnni aḏ iffeɣ aḏ imjar minzi
ȓweqṯ n umjar ṯiweḍ-d."

Ȓmaƹna n bugarḏar
30 Inna: "Min ḏi itcabbah ȓmulk n Arebbi? Niɣ s

minzi ɣa ṯ nmeṯṯel? 31Ȓmulk n Arebbi amecnaw
ij n zarriƹeṯ n yij n nnuƹ n arbiƹ qqaren-as
bugarḏar. Xmi ṯ zerƹen ḏi ṯmurṯ, itiȓi ḏ amezyan
qaƹ ḏi marra ṯiḥebba iǧan x ṯmurṯ. 32Maca xmi
ṯ zerƹen, aḏ imɣar, aḏ iḏweȓ ktar zi marra arbiƹ,
aḏ igg ȓefruƹ ḏ imeqqranen. Uȓa ḏ ijḍaḍ teggen
ḏayes ȓaƹwac nsen ḏi ṯiȓi nnes."
33 Issawaȓ Ƹisa akeḏ ȓɣaci s waṭṭas n ȓemƹani

am yina, ƹlaḥsab min zemmren aḏ fehmen.
34War kisen issiwiȓ ɣir s ȓemƹani. Maca
isefhem i imeḥḍaren nnes marra xmi kisen itiȓi
waḥeḏsen.

Siḏna Ƹisa ihedden ȓebḥar
35Ḏi nhar nni, wami d yiweḍ uƹecci, inna-

asen i imeḥḍaren nnes: "Yallah a nezwam ɣar
ujemmaḍ-in." 36Wami semḥen ḏi ȓɣaci, iraḥ
Ƹisa akisen ḏi ṯɣarrabut nni iy ḏi iǧa ƹaḏ. Akisen
ḏinni ṯiɣarruba nneɣnit. 37 Ikkar-d ij n arriḥ ijheḏ
aṭṭas ḏi ȓebḥar, ȓemwaj ccaṯent ṯaɣarrabut nni
aȓ wami ṯqarreb aḏ tƹemmar s waman. 38Netta

iǧa ɣar pupab n ṯɣarrabut iṭṭeṣ isummeṯ ij n
ṯsunta.c Sfaqen-ṯ nnan-as: "A Lmuƹallim, ma
war c ithimi ca manaya? Aqa-aneɣ netmetta!"
39 Ikkar isbedd arriḥ, inna i ȓebḥar: "Sqar, qḍeƹ
ȓḥiss!" Uca ibedd arriḥ irsa ȓḥaȓ. 40 Inna-asen:
"Mayemmi teggwḏem qaƹ ammu? Ma ƹaḏ war
ḏaywem bu lʼiman?" 41Ggwḏen aṭṭas, nnan
i wayawya: "Min iƹna wanita? Uȓa ḏ arriḥ ḏ
ȓebḥar tṭaƹan-as!"

Ijjen ḏayes jnun ḏi ṯmurṯ n ijariṯiyen

5 1Yuweḍ Ƹisa ɣar ujemmaḍ-in n ȓebḥar, ɣar
ṯmurṯ n ijariṯiyen. 2Wami iḍra zi ṯɣarrabut

iȓqa-ṯ zeg imeḍȓan ij n uryaz ḏayes jjen ḏ
aƹeffan. 3 Izeddeɣ ḏeg imeḍȓan, war izemmer
uȓa ḏ ijjen aṯ iqqen waxxa s snaseȓ. 4Carrfen-ṯ
aṭṭas n ṯwaȓaṯin zeg ifassen ḏ iḍaren s snaseȓ
ḏ leqtina, maca iqeṭṭew snaseȓ itrezza leqtina.
War izemmer uȓa ḏ ijjen aṯ iḥḍa. 5 Itiȓi ȓebda ǧiȓeṯ
ḏ nhar ḏeg imeḍȓan ḏ iḏurar, isɣuyiw, ijarreḥ ixef
nnes s uzru. 6Wami iẓra Ƹisa zi ȓeggwaj, yuzzeȓ
ɣares isejjeḏ-as. 7 Indeq-d s yij n ṯmijja ṯuƹȓa,
inna-as: "A Ƹisa Mmis n Arebbi yuƹȓan, min
ṯexseḏ zzayi? Tettareɣ zzayek i Arebbi ḥima

b4:38 Pupa qqaren i ṯḵarmin n ṯɣarrabut.
c4:38 Ṯsunta nettaṯ ḏ ṯsummet.

war ḏayi tƹeddibeḏ!" 8 Inna manaya minzi Ƹisa
inna-as: "A jjen aƹeffan, ffeɣ zeg uryaz-a!"
9 Isseqsa-ṯ Ƹisa: "Mammec ḏac qqaren?"
Inna-as: "Qqaren-ayi Aberru, minzi neccin

aṭṭas iḏneɣ." 10 Iḥeccem-iṯ aṭṭas ḥima war ṯen
issekki barra i jjiha nni. 11Ḏinni ij n ṯḥimerṯ ḏ
ṯameqqrant n yiȓfan ṯerwes ɣar uḏrar. 12Ttaren
zzayes, nnan-as: "Sekk-aneɣ ɣar yiȓfan ḥima
aḏaysen naḏef." 13Uca ijji-ṯen, ffɣen jnun nni
iƹeffanen, uḏfen ḏeg yiȓfan. Ṯehwa ṯḥimerṯ nni
x uḏrar ɣar ȓebḥar, ṯeɣreq ḏinni. Tuɣa lƹadad
nnes ƹȓayen aȓefayen. 14Yinni irewsen rewȓen,
sufɣen ȓexbar ḏi ṯendint ḏ ȓedcur. Ffɣen-d
yiwḏan ḥima aḏ xzaren min iweqƹen. 15Usin-
d ɣar Ƹisa, ufin aryaz nni iy ḏi tuɣa iǧa aberru
n jnun, iqqim ireḍ arruḍ, igenfa s ȓƹaqeȓ nnes.
Uca ggwḏen aṭṭas. 16Xbaren-ṯen ȓechuḏ x min
iweqƹen i uryaz nni iy ḏi tuɣa ǧan jnun ḏ min
iweqƹen i yiȓfan. 17Uca bḏan tettaren zzayes
ḥima axasen ibeƹƹeḏ zi jjiha nsen. 18Wami
tuɣa innay ḏi ṯɣarrabut, ittar zzayes uryaz nni
iy ḏi tuɣa ǧan jnun inna-as: "Ejj-ayi akic raḥeɣ."
19Maca Ƹisa yugi, inna-as: "Ruḥ ɣar ṯeddarṯ
nnec ḏ ȓeḥbab nnec, xebbar-iṯen s min ḏac igga
Siḏ Arebbi, ḏ mammec cek irḥem." 20 Iruḥ uryaz
nni, ibḏa itxebbar ḏi iqlim umi qqaren Dikaplis zi
min ḏas igga Ƹisa. Marra ḏehcen.

Siḏna Ƹisa isgenfa yeǧis n Yagrus
21Wami iḏweȓ Ƹisa ḏi ṯɣarrabut ɣar jjiha nni

manis d yusa, imun xas ȓɣaci ḏ ameqqran x
cceṭṭ n ȓebḥar. 22Yusa-d ɣares ijjen zi arruyas
n ṯemziḏa n wuḏayen qqaren-as Yagrus. Wami
ṯ iẓra iwḍa-yas ɣar iḍaren nnes, 23 iḥeccem-
iṯ aṭṭas, inna-as: "Yeǧi ṯamezyant aqa tmetta.
Araḥ-d sers xas ifassen nnec ḥima aḏ tgenfa
aḏ tekkar." 24 Iruḥ akis, ḏfaren-ṯ aṭṭas n ȓɣaci
mzaḥamen xas.
25Ḏinni ij n ṯemɣarṯ ṯenƹac iseggwusa zeg

wami ṯehȓec, tazzeȓ s iḏammen.d 26Ṯƹeddeb
aṭṭas x ifassen n waṭṭas n iḍbiben. Ṯdeyyeƹ
marra min ɣares bȓa nfaƹ. Ƹaḏ ktar lḥala nnes
ṯerni. 27Tesȓa x Ƹisa, ṯeḏfar-iṯ jar ȓɣaci, ṯḥaḏa-
yas aseȓham nnes. 28Ṯenna: "Meȓa ɣir ḥaḏiɣ
aseȓham nnes aqa aḏ genfiɣ." 29Uca ṯgenfa
ḏeg umcan, ṯessen belli ddat nnes ṯgenfa zi
ȓehȓac nni. 30 Isḥess Ƹisa ḏi nnefs nnes belli ij
n jjehḏ nnes iffeɣ, itneqȓab ɣar ȓɣaci inna: "Wi
ḏayi iḥaḏan arruḍ inu?" 31Nnan-as imeḥḍaren
nnes: "Cek twaȓiḏ cḥaȓ n yiwḏan temzaḥamen
xak u ṯeqqareḏ wi ḏayi iḥaḏan?" 32Maca iqqim
ƹaḏ ixezzar ammu ḏ wammu ḥima aḏ iẓer wi
iggin manaya. 33Wami ṯessen ṯemɣarṯ nni min
d5:25 Iḏammen netta ḏ ddem.

ḏas iweqƹen, ṯusa-d ṯeggweḏ terjjiji, ṯewḍa ɣar
iḍaren nnes ṯenna-as marra lḥaqiqa. 34 Inna-
as: "A yeǧi, lʼiman nnem isenjem-icem. Ruḥ ḏi
ȓehna, genfa zi ȓeḥȓac nnem."
35Wami ƹaḏ issawaȓ Ƹisa, usin-d zi ṯeddarṯ n

arrayes n ṯemziḏa n wuḏayen, nnan-as: "Yeǧic
ṯemmuṯ. War tseddaƹ bu lmuƹallim." 36 Isȓa-
yasen Ƹisa i min nnan, inna-as i arrayes n
ṯemziḏa n wuḏayen: "War teggweḏ ca! Itxeṣṣa
aḏ tamneḏ waha." 37War ijji uȓa ḏ ijjen aṯ iḏfar,
ɣir Buṭrus ḏ Yaƹqub ḏ Yuḥanna iǧan ḏ umas n
Yaƹqub. 38Wami yiwḍen ɣar ṯeddarṯ n arrayes
n ṯemziḏa n wuḏayen, itwaȓa Ƹisa ḏin lharaj,
trun, sɣuyiwen aṭṭas. 39Wami yuḏef, inna-asen:
"Mayemmi ṯesɣuyiwem, ṯetrum? Ṯaḥenjirṯ war
ṯemmuṯ ca, aqa ṯeṭṭeṣ waha!" 40Ḍeḥcen xas,
maca netta isufeɣ-iṯen marra ssenni. Yiwi akis
ḏinni babas ḏ yemmas n ṯḥenjirṯ ḏ yinni akis,
yuḏef mani ṯeǧa ṯḥenjirṯ nni. 41 Iṭṭef-as ḏeg ufus
i ṯḥenjirṯ nni, inna-as: Ṭaliṯa qumi, iƹni Kkar a
ṯaḥenjirṯ. 42Ȓxeddnni ṯekkar ṯḥenjirṯ nni, ṯebḏa
ṯeggur. Ɣares ṯenƹac ȓesna. Qqimen tƹejjben
aṭṭas. 43Yumar-iṯen ḥima war itessen uȓa ḏ ijjen
manaya. Inna-asen ucem-as min ɣa ṯecc.

Tazzȓen x Siḏna Ƹisa zi ṯendint nnes

6 1 Iffeɣ ssenni Ƹisa, iḏweȓ ɣar ṯmurṯ nnes.
Ḏfaren-ṯ imeḥḍaren nnes. 2Ḏi nhar n

ssebṯ n lƹibada, ibḏa iseȓmaḏ ḏi ṯemziḏa n
wuḏayen. Marra yinni ḏas itsȓan tƹejjben ḏayes
nnan: "Manis ḏas d itekk manaya? Min teƹna
ȓefhameṯ-a iy ḏas immucen? Mammec weqƹent
x ifassen nnes lmuƹjizaṯ-a? 3Ma war iǧi netta ḏ
anejjar mmis n Maryam umas n Yaƹqub ḏ Yusis
ḏ Yahuḏa ḏ Simƹan? Ma war ǧint suyṯmas aqa-
ṯent akiḏneɣ ḏa?" X manaya war ṯ qbiȓen ca.
4 Inna-asen Ƹisa: "Nnabi meḥtarem mani ma,

walakin ḏi dcar nnes ak ȓeḥbab nnes ḏ ṯeddarṯ
nnes, lla!" 5War izemmer aȓ ḏin igg lmuƹjiza illa
iḥaḏa s ifassen nnes drus n imehȓac, isgenfa-
aṯen. 6 Itƹejjeb ȓaḥeqqac lʼiman nsen ḏ uqlil.
Iggur iseȓmaḏ ḏi ȓedcur yuḏsen.

Siḏna Ƹisa issekk arrusul aḏ ḥeddṯen
7 Iȓaɣa-d Ƹisa x ṯenƹac n arrusul, issekk-

iṯen ṯnayen ṯnayen. Yuca-asen ssulṭa x jnun
iƹeffanen. 8 Iweṣṣa-ṯen inna-asen: "War kiwem
tiwim walu ag ubriḏ ɣir aƹekkaz. War tiwim
aɣrum uȓa ḏ aqrab uȓa ḏ nneḥḥas ḏi jjib
nwem. 9Ggem ṯisiȓa, war teggem bu ṯnayen
ičammiren." 10 Inna-asen: "Mani ma ṯuḏfem ɣar

can ṯeddarṯ, qqimem ḏayes aȓ ɣa ṯuyurem
ssenni. 11Meȓa war kenniw qbiȓen ḏi can
umcan, niɣ meȓa war xsen aɣarwem sȓen, ffɣem
ssenni mesḥem ṯaƹejjact zeg iḍaren nwem am
ij n chaḏeṯ xasen."
12Ruḥen tḥeddaṯen iwḏan ḥima aḏ tuben.

13Sufɣen aṭṭas n jnun, ḏehnen s zzect aṭṭas n
imehȓac, sgenfan-ṯen.

Ȓmewṯ n Siḏna Yaḥya
14Yiweḍ ȓexbar ɣar uzeǧiḏ Hirudus x Ƹisa,

minzi isem nnes iḏweȓ maƹruf. Ḏinni can yiwḏan
qqaren: "Wanita ḏ Yaḥya iy d ikkaren zi ȓmewṯ!
Suyenni iy ɣares jjehḏ iy zi itegg lmuƹjizaṯ."
15Ḏinni inneɣni qqaren: "Wanita ḏ nnabi

Ilyas."
Ḏinni ƹaweḏ inneɣni qqaren: "Wanita ḏ nnabi

amecnaw lʼanbiya iqḏimen."
16Azeǧiḏ Hirudus wami isȓa manaya, inna:

"Wanita ḏ Yaḥya nni umi qesseɣ azeǧif. Ikkar-d
zi ȓmewṯ!"
17–18Qbeȓ i manaya, azeǧiḏ nni Hirudus imȓec

ak ij n ṯemɣarṯ qqaren-as Hirudiya. Netta
ḏ aȓwes nnes. Hirudiya tuɣa ḏ ṯamɣarṯ n
Filibas. Issekk Hirudus aḏ ṭṭfen Yaḥya wami
ḏas iqqar: "Ḥram aḏ tawiḏ ṯamɣarṯ n wumac."
Iḥebbes-iṯ ḏi ȓeḥbes. 19Hirudiya ṯenḍer ḏayes

ṯiṭṭawin ṯrezzu aṯ tneɣ maca war ṯzemmer.
20Mayemmi? Ȓaḥeqqac Hirudus iteggweḏ zi
Yaḥya. Issen belli netta ḏ ij n uryaz iǧa nican,
iṣfa. Iḥemma-ṯ Hirudus, iteƹjib-as awaȓ ig iqqar,
maca isxeyyaq-iṯ.
21Ṯusa-as-d lfursa i Hirudiya ḏi ȓƹiḏ lmilad n

Hirudus, wami igga amensi i imeqqranen nnes
ḏ arruyas n ȓƹaskar ḏ imeqqranen n ṯmurṯ n
Ljalil. 22Ṯuḏef-d yeǧis n Hirudiya, ṯecḍeḥ iƹjeb-
as ȓḥaȓ i Hirudus ḏ yinni kis iqqimen. Inna uzeǧiḏ
i ṯḥenjirṯ nni: "Ttar-ayi min ṯexseḏ, aḏam-ṯ uceɣ."
23 Ijjuǧ-as inna-as: "Min ḏayi ɣa ṯettareḏ, aḏam-ṯ
uceɣ, waxxa azyen n lmemlaka inu."
24Ṯeffeɣ ṯenna-as i yemmas: "Min ḏas ɣa

ttareɣ?"
Ṯenna-as yemmas: "Xseɣ azeǧif n Yaḥya."
25Ȓxeddnni ṯeḏweȓ ḏeɣya ɣar uzeǧiḏ, ṯettar

zzayes ṯenna-as: "Xseɣ ȓexxu aḏayi ṯuceḏ x
siniyeṯ azeǧif n Yaḥya!" 26 Ixeyyeq uzeǧiḏ aṭṭas,
maca igga-as array ȓaḥeqqac ijjuǧ zzaṯ i yinni
kis iqqimen. 27Ȓxeddnnit issekk uzeǧiḏ ɣar
ȓeḥbes aƹessas, yumar ḥima aḏ d yawi azeǧif
n Yaḥya. Iruḥ uƹessas, iqess azeǧif n Yaḥya ḏi
ȓeḥbes. 28Yuwi-ṯ-iḏ ḏi siniyeṯ, yuca-as-ṯ i ṯḥenjirṯ
nni uca ṯaḥenjirṯ nni ṯiwi-ṯ i yemmas. 29Wami
sȓin imeḥḍaren n Yaḥya s manaya, usin-d ysin
ddat nnes ggin-t ḏeg unḍeȓ.

Siḏna Ƹisa isecc xemsa aȓef n iryazen
30Munen arrusul akeḏ Ƹisa, xbaren-ṯ zi marra

min ggin ḏ marra min sȓemḏen. 31Aṭṭas n
yiwḏan tasen-d traḥen. Ƹisa ḏ imeḥḍaren nnes
war ufin ȓweqṯ waxxa aḏ ccen. X manaya inna-
asen: "Araḥem-d waḥeḏwem ɣar ij n umcan
ixȓa, ṯreyyḥem cwayt." 32Ruḥen waḥeḏsen ḏi
ṯɣarrabut ɣar ij n umcan ixwa. 33Ẓrin-ṯen aṭṭas
n yiwḏan gguren uca ssnen mani ɣa raḥen.
Ffɣen zi marra ṯineddam, tazzȓen marra ḏinni
x iḍaren, zwaren-asen ḏinni. 34Wami d iḍra
Ƹisa zi ṯɣarrabut, iẓra ȓɣaci. Qqsen-as minzi
iǧan amecnaw iḥuȓiyen war ɣarsen uw ṯen
ɣa irewsen, uca ibḏa iseȓmaḏ-asen aṭṭas n
ṯmesȓayin.
35Wami iruḥ ȓḥaȓ, qarrben ɣares imeḥḍaren

nnes nnan-as: "Ȓweqṯ ṯeƹḏu, amcan-a ḏ ȓexȓa.
36Sekk iwḏan ɣar ȓedcur ḏ ṯuḏrin yuḏsen, ad
sɣen min ɣa ccen."
37Yarra xasen Ƹisa inna-asen: "Ucem-asen

kenniw min ɣa ccen."
Nnan-as: "Ma a nraḥ a nseɣ aɣrum i marra

iwḏan-a s miyyatayen n ṯpeyyasin n nnuqarṯ,
aḏasen nuc aḏ ccen?"
38 Inna-asen: "Cḥaȓ ɣarwem n uɣrum? Ruḥem

xzarem."

Wami xzaren, nnan-as: "Xemsa n ṯxebbazin ḏ
ṯnayen iseȓman."
39Yumar-iṯen ḥima aḏ sɣimen marra ḏ lfirqaṯ x

arbiƹ aziza. 40Qqimen ḏ lfirqaṯ xemsin xemsin,
miyya miyya. 41 Iṭṭef xemsa nni n ṯxebbazin ḏ
ṯnayen nni iseȓman, iysi ṯiṭṭawin nnes ɣar ujenna
uca ickar Arebbi, irza aɣrum nni yuca-asen-ṯ i
imeḥḍaren nnes akeḏ ṯnayen iseȓman nni ḥima
aṯen ferqen x yiwḏan nni marra. 42Ccin jjiwnen
marra. 43Uca ysin ṯenƹac n induṯen ƹemmaren
s uɣrum ḏ iseȓman iceṭṭen. 44 Lƹadad n yinni
iccin aɣrum niṯni xemsa aȓef n iryazen.

Siḏna Ƹisa iggur x ȓemwaj n ȓebḥar
45Ȓxeddnnit inna-asen Ƹisa i imeḥḍaren nnes

aḏ nyen ḏi ṯɣarrabut aḏ zwan ɣar ujemmaḍ-
in ɣar Bayt Ṣayda, u netta imsafaḍ x ȓɣaci.
46Wami xasen imsafaḍ, iruḥ ɣar uḏrar aḏ iẓẓaǧ.
47Ɣar uƹecci, ṯaɣarrabut ṯeǧa ḏi ȓweṣt n ȓebḥar,
Ƹisa iǧa waḥḏes ḏi ȓbarr. 48 Iẓri-ṯen tqeddafen,
tƹeddaben minzi arriḥ itṣuḍ-d zi jjiha nneɣnit.
Ƹȓayen iqarreb-d ȓefjar, iruḥ Ƹisa ɣar imeḥḍaren
nnes iggur x iḍaren x waman n ȓebḥar, ixes aṯen
iƹḏu. 49Wami ṯ ẓrin iggur x waman, tɣir-asen
ḏ ȓexyaȓ uca sɣuyen. 50Marra ẓrin-ṯ ggwḏen.
Maca ḏeɣya inna-asen: "Ahnam! Aqa ḏ nec, war
teggwḏem ca!" 51 Inya akiḏsen ḏi ṯɣarrabut, irsa

arriḥ. Tƹejjben aṭṭas ḏi nnefs nsen 52mizi war
fhimen lmuƹjiza n uɣrum, tuɣa uȓ nsen itwaqseḥ.

Siḏna Ƹisa isgenfa aṭṭas n
yiwḏan ḏi jwayh n Ganisarat

53 Izwa Ƹisa ḏ imeḥḍaren nnes ȓebḥar, uwḍen
ɣar ṯmurṯ n Ganisarat, qqnen ḏinni ṯaɣarrabut.
54Wami ḍrin zi ṯaɣarrabut, ȓxeddnni ayṯbab
n ṯmurṯ nni ƹeqȓen Ƹisa. 55Tazzȓen ḏi marra
ṯamurṯ nni, bḏan tawin imehȓac x ṯassuṯ ɣar
mani sȓan iǧa netta. 56Mani ma yuḏef ɣar
ibilajen, niɣ ṯineddam, niɣ ȓkampawaṯ, iwḏan
srusan imehȓac ḏi ȓeswaq. Ttaren-as aṯen ijj aḏ
ḥaḏan ɣir ṭṭarf n warruḍ nnes. Marra yin ṯ iḥaḏan
genfan.

Lƹadaṯ iy war d yusin ca zi Arebbi

7 1Ȓḥizeb n ifarrisiyen ḏ can imseȓmaḏen n
ccariƹa zi Lquds munen x Ƹisa. 2Ẓrin can

imeḥḍaren nnes tetten aɣrum bȓa ma aḏ sirḏen
ifassen, iƹni bȓa ma aḏ ggen ȓuḍu nni. 3Minzi
ifarrisiyen ḏ marra uḏayen, meȓa war sirḏen
ifassen nsen war tetten ca. Ṭṭfen ḏi lƹadaṯ n
ȓejḏuḏ nsen. 4Meȓmi ma d ḏewwȓen zi ssuq,
meȓa war sirḏen war tetten ca. Ḏfaren aṭṭas n
ȓeḥwayej nneɣnit ȓemḏen-ṯen, teṭṭfen-ṯen u ṣafi,

amecnaw asireḏ n ȓkisan ḏ iɣarrafen ḏ ȓeqcuƹ n
nneḥḥas ḏ ṯassuṯ.
5Sseqsan-ṯ ifarrisiyen ḏ can imseȓmaḏen n

ccariƹa: "Mayemmi imeḥḍaren nnec war teggen
lƹadaṯ n ȓejḏuḏ nneɣ? War siriḏen ifassen nsen
qbeȓ iy ɣa ccen aɣrum."
6 Inna-asen: "A lmunafiqin! Inna ȓḥaqq nnabi

Icaƹya wami xawem issiweȓ ḏeg yij n zman:
Ccaƹb-a itweqqar-ayi s wawaȓ waha,

maca uȓ nnes iggwej xafi.
7 Iwḏan-a ƹebbḏen-ayi ḏi ȓxawi,

ȓaḥeqqac sɣaran ṯimesȓayin
iǧan ȓuṣiyaṯ n bnaḏem.

8Minzi ṯejjim ȓuṣiyeṯ n Arebbi, ṯeṭṭfem ḏi lƹada
n yiwḏan." 9 Inna-asen ƹaweḏ: "Mliḥ! Tbeṭṭȓem
ȓuṣiyeṯ n Arebbi ḥima aḏ qqiment lƹadaṯ
nwem! 10Minzi Musa inna: Weqqar babac ḏ
yemmac. Aqa wen ɣa yukkaren babas niɣ ḏ
yemmas, itxeṣṣa aḏ immeṯ. 11–12Maca kenniw
ṯeqqarem belli war iǧi bu labud i yiwḏan aḏ
weqqaren niɣ aḏ ƹawnen lwalidin. Tmenyaṯ iy
ɣa ucen i lwalidin aṯent ucen i ṯemziḏa. 13Ammu
ṯbeddȓem ȓmaƹna n wawaȓ n Arebbi ḥima aḏ
teggem mammec ḏawem iƹjeb ȓḥaȓ s lƹadaṯ
nwem iy ṯȓemḏem. Teggem aṭṭas n ȓeḥwayej
amecnaw manaya."

14Ƹaweḏ iȓaɣa-d Ƹisa x ȓɣaci, inna-asen:
"Ṣennṭeṯ ɣari marra iḏwem, fehmem: 15Ma ḏin
can ṯmesȓayṯ itaḏfen ḏi bnaḏem zi barra ig
iǧan ḥram xas? Walu. Lƹaks, min d iteffɣen
zi bnaḏem aqa manayenni ig iǧan ḥram x
bnaḏem. 16 [Ṣennṭeṯ mliḥ, ay yinni itsȓan!]"
17Wami ijja ȓɣaci, yuḏef ɣar ṯeddarṯ. Sseqsan-

ṯ imeḥḍaren x ȓmaƹna-ya min ixes aḏ yini?
18 Inna-asen: "Ȓa ḏ kenniw war ṯefhimem? Ma
war ṯessinem belli marra min itaḏfen ḏi bnaḏem
zi barra war iǧi bu ḥram x bnaḏem? 19Minzi
war itiḏef bu ɣar wuȓ nnes, maca itraḥ ɣar
uƹeddis, iteffeɣ zi ddat." (S manaya yarra Ƹisa
marra lmakla ḥalal.) 20 Inna-asen: "Maca min
d iteffɣen zeg uqemmum netta iǧan ḥram x
bnaḏem. 21Maɣar? Ȓaḥeqqac zi ḏaxeȓ, zeg
wuȓ n bnaḏem iy zi d tekkant lʼafkar ṯiƹeffanin,
bnaḏem aḏ ifseḏ, aḏ yacar, aḏ ineɣ, 22 aḏ izna,
aḏ iḍmeƹ, aḏ igg ccerr, aḏ yini ȓbaṭeȓ, ixarwiḍen,
ȓeqbaḥeṯ, ṯiṭṭawin n yiwḏan, ttakebbur, ṯibuhȓiya.
23Marra ṯimesȓayin-a ṯiƹeffanin teffɣent-id zi
ḏaxeȓ n bnaḏem, ǧant ḥram xas."

Lʼiman n ṯemɣarṯ n Ayṯ-Kanƹan
24 Ikkar yuyur ssenni Ƹisa, iruḥ ɣar jwayeh n

ṯendint n Ṣur, yuḏef deg yij n ṯeddarṯ. Irezzu
war itessen ḥadd belli aqa-ṯ ḏin, maca iwḏan

arrin-d ȓexbar. 25Ȓxeddnni ij n ṯemɣarṯ yeǧis
ḏayes jjen. Wami d ṯarra ȓexbar, ṯusa-d ɣar Ƹisa
ṯewḍa-yas ɣar iḍaren nnes. 26Ṯamɣarṯ nni ḏ
ṯayunanect, lʼaṣel nnes zi Surya Finiqya. Ṯettar
zzayes aṭṭas ḥima aḏ isufeɣ jjen zeg yeǧis.
27 Inna-as Ƹisa: "Ḏ amezwaru ejj iḥenjiren

aḏ jjawnen. War iƹeddeȓ aḏ imeysi uɣrum n
iḥenjiren aḏ imenḍer i iqzinen."
28Ṯarra xas ṯemɣarṯ nni ṯenna-as: "A Siḏi, uȓa

ḏ iqzinen swadday i ṭabȓa tetten min iweṭṭan zeg
iḥenjiren."
29 Inna-as: "Ƹlaḥaseb awar-a iy ṯenniḏ, ruḥ

aqa jjen iffeɣ zeg yeǧim." 30Wami ṯeḏweȓ ɣar
ṯeddarṯ nnes, ṯufa yeǧis ṯezzeȓ ḏi ṯassuṯ nnes,
iffeɣ zzayes jjen.

Siḏna Ƹisa isgenfa ij n uḏehcur
31 Iffeɣ Ƹisa ƹaweḏ zi jwayh n Ṣur, ikka

x ṯmurṯ n Ṣayda, iruḥ ɣar ȓebḥar n Ljalil ḏ
iqlim nni umi qqaren Dikaplis. 32Uwin-as-d ij n
uḏehcur ḏ azeynun, ttaren zzayes axas isers
fus nnes. 33 Isbeƹƹed-iṯ Ƹisa x ȓɣaci ɣar ij n
jjiha, igga iḍuḍan nnes ḏeg imejjunen n uryaz
nni. Wami issusef Ƹisa, iḥaḏa-yas iȓes nnes.
34 Iysi ṯiṭṭawin nnes ɣar ujenna, yarra nnefs
inna: "Ifataḥ!" (Awaȓ-a ixes aḏ yini nurzem.)
35Ȓxeddnnit genfan imejjunen nnes, iḍȓeq iȓes

nnes, ibḏa issawaȓ nican. 36 Iweṣṣa-ṯen inna-
asen war tƹawaḏeṯ uȓa i ijjen min iweqƹen.
Maca meȓmi ma iweṣṣa-ṯen ktar, txebbaren
zzayes ktar. 37Tƹejjben aṭṭas nnan: "Marra
min itegg ḏ aṣebḥan. Itarra iḏehcuren tesȓan,
izeynunen ssawaȓen."

Siḏna Ƹisa isecc arbeƹa aȓef n yiwḏan

8 1Ḏi ȓyamaṯ nni, munen xasen ƹaweḏ ȓɣaci
aṭṭas u niṯni war ɣarsen min ɣa ccen. Iȓaɣa-d

Ƹisa i imeḥḍaren nnes inna-asen: 2 "Qqsen-ayi
yiwḏan-a, ṯeȓt-iyyam aqa-ṯen akiḏi war ɣarsen
min ɣa ccen. 3Meȓa ssekkeɣ-ṯen ɣar ṯuḏrin nsen
amen war ccin aḏ nezfen ḏeg ubriḏ, minzi ca
zzaysen usin-d zi ȓeggwaj."
4Nnan-as imeḥḍaren nnes: "Mani ɣa yaf can

ḥadd aɣrum iy zi ɣa isejjiwen iwḏan-a ḏi ȓexȓa-
ya?"
5 Isseqsa-ṯen Ƹisa: "Cḥaȓ ɣarwem n uɣrum?"
Arrin xas: "Sebƹa n ṯecnifin."
6Yumar Ƹisa ȓɣaci aḏ qqimen ḏi ṯmurṯ. Iṭṭef

sebƹa nni n ṯecnifin, ickar Arebbi, irzi-ṯent yuci-
ṯent i imeḥḍaren nnes aṯent ferqen x ȓɣaci
nni. Uca ferqen-ṯent. 7Ƹaweḏ ɣarsen ȓebƹaḍ
n iseȓman ḏ imezyanen. Ƹisa ickar Arebbi,
inna-asen: "Ferqem-ṯen ƹaweḏ x ȓɣaci." 8Ccin
jjiwnen, ceṭṭen sebƹa n induṯen ƹemmaren

s iȓeqquzen. 9Tuɣa ḏinni can arbeƹa aȓef n
yiwḏan. Uca imsafaḍ xasen. 10Ȓxeddnnit inya
ḏeg yij n ṯɣarrabut akeḏ imeḥḍaren nnes, iruḥ
ɣar jwayeh n Dalmanuṯa.

Iwḏan war tefhimen min
ƹnant lmuƹjizaṯ n Siḏna Ƹisa

11Usin-d ɣares ȓḥizeb n ifarrisiyen bḏan
tmenɣan akis, ttaren zzayes ij n lmuƹjiza zeg
ujenna ḥima aṯ jarrben. 12 Ixeyyeq ḏeg wuȓ
nnes, inna-asen: "Mayemmi iwḏan n ȓweqṯ-a
tettaren lmuƹjiza? Aqa tesȓam ȓḥaqq: Iwḏan n
ȓweqṯ-a war ḏasen itmuci lmuƹjiza qaƹ."
13 Ijji-ṯen, inya ḏi ṯɣarrabut iruḥ ɣar ujemmaḍ-

in n ȓebḥar. 14Ttun imeḥḍaren war kisen d
iwyin aɣrum, ɣarsen ɣir ij n ṯecnifṯ ḏi ṯɣarrabut.
15 Iweṣṣa-aṭen Ƹisa inna-asen: "Ɣarwem! Ḥḍam
ixef nwem zeg untune n ȓḥizeb n ifarrisiyen ḏ
untun n uzeǧiḏ Hirudus."
16Ssiwȓen jarasen nnan: "Iqqar manaya

ȓaḥeqqac war ɣarneɣ bu uɣrum."
17 Issen Ƹisa min xef tuɣa ssawaȓen, inna-

asen: "Mayemmi ṯeqqarem jarawemwar ɣarneɣ
bu uɣrum? Ma ƹaḏ war ṯessinem? Ma ƹaḏ
war ṯefhimem? Uȓ nwem, ma itwaqseḥ niɣ?
18Ɣarwem ṯiṭṭawin, ma war twiȓim? Ɣarwem
e8:15 Antun netta ḏ amṯun.

imejjunen, ma war tesȓim? Ma war ṯeƹqiȓem?
19Wami rziɣ xemsa nni n ṯecnifin i xemsa aȓef
n yiwḏan, mecḥaȓ n induṯen iy ṯeccurem s
iȓeqquzen iceṭṭen?" Nnan-as: "Ṯenƹac." 20 Inna-
asen: "Ƹaweḏ wami rziɣ sebƹa nni n ṯecnifin
i arbeƹa aȓef n yiwḏan, mecḥaȓ n induṯen
iy ṯeccurem s iȓeqquzen iceṭṭen?" Nnan-as:
"Sebƹa." 21 Inna-asen: "Ma ƹaḏ war ṯefhimem
ca?"

Siḏna Ƹisa isgenfa ij n uḍarɣaȓ ḏi Bayt Ṣayda
22Wami uwḍen ɣar dcar n Bayt Ṣayda, uwin-

as-d ij n uḍarɣaȓ, ttaren zzayes aṯ iḥaḏa. 23 Iṭṭef
fus n uḍarɣaȓ yuwi-ṯ barra i dcar nni. Issusef x
ṯiṭṭawin nnes, igga ifassen nnes xas, isseqsa-ṯ:
"Ma ṯẓerreḏ can ȓḥajeṯ?"
24 Ixzar, inna-as: "Twaȓiɣ iwḏan amecnaw

ȓcejjur ig igguren."
25 Igga ƹaweḏ ifassen nnes x ṯiṭṭawin n uḍarɣaȓ

nni. Igenfa irzem ṯiṭṭawin, iḏweȓ itwaȓa mliḥ.
26 Issekk-iṯ ɣar ṯeddarṯ nnes, inna-as: "War
trewwaḥ ca ɣar dcar n Bayt Ṣayda."

Buṭrus icehheḏ x Lmasiḥ
27 Iruḥ Ƹisa ḏ imeḥḍaren nnes ɣar ȓedcur n

ṯendint n Qayṣariya n Filibas. Ḏeg ubriḏ isseqsa
imeḥḍaren nnes: "Min qqaren yiwḏan xafi?"

28Arrin xas nnan-as: "Ȓebƹaḍ qqaren ḏ
Yaḥya, ḥadd nneɣnit iqqar ḏ Ilyas, ḥadd nneɣnit
iqqar belli cek ḏ ijjen zi lʼanbiya."
29 Isseqsa-ṯen Ƹisa: "Y kenniw, min ḏayi tarrim

nec?"
Indeq-d Buṭrus inna-as: "Cek ḏ Lmasiḥ n

Arebbi."
30 Iƹȓem-asen inna-asen: "War xafi qqarem

manaya i ḥadd."

Ƹisa issawaȓ x ȓmewṯ nnes
31 Ibḏa iseȓmaḏ-asen, inna: "Itxeṣṣa i Mmis n

bnaḏem aḏ itwaƹeddeb x waṭṭas n ṯmesȓayin,
aṯ ƹiffen imeqqranen n wuḏayen ḏ arruyas n
ȓefquha ḏ imseȓmaḏen n ccariƹa. Aṯ nɣen, wis
ṯeȓt-iyyam aḏ ikkar zi ȓmewṯ." 32 Issiweȓ akisen
nican x manaya. Isbeƹƹeḏ-iṯ Buṭrus waḥḏes,
inha-ṯ.
33Maca Ƹisa ineqȓeb ɣares, ixzar ɣar

imeḥḍaren nnes, inha Buṭrus inna-as: "Beƹƹeḏ
xafi ɣar ȓeggwaj, a Cciṭan! War tfekkareḏ
ca amecnaw Arebbi, tfekkareḏ amecnaw
bnaḏem."
34 Iȓaɣa-d x imeḥḍaren nnes ḏ ȓɣaci, inna-

asen: "Wenni ixsen aḏayi iḏfar nec, aḏ ismeḥ
ḏeg yixef nnes, aḏ ikessi ṣṣalib nnes mix ɣa
iƹeddeb, aḏayi iḏfar. 35Ȓaḥeqqac wen ixsen

aḏ irbeḥ ȓaƹmar nnes aṯ ixser. Wen ɣa ixesren
ȓaƹmar nnes x ȓesbab inu ḏ ȓesbab n lʼinjil
aṯ irbeḥ. 36Mizi ɣa ṯenfeƹ bnaḏem meȓa irbeḥ
ddunect ṯekmeȓ aḏ ixser ȓaƹmar nnes? 37Min
ɣa yuc bnaḏem ḏeg umcan n ȓaƹmar nnes?
38Wenni xafi ɣa iƹeffren, niɣ aḏ iƹeffer x wawaȓ
inu ḏi zman-a aƹeffan ixeddƹen Arebbi, axas
iƹeffer Mmis n bnaḏem xmi d ɣa yas s lƹaḍama
n babas akeḏ lmalaʼikaṯ iqeddsen.

9 1 Inna-asen: "Aqa tesȓam ȓḥaqq: Ȓebƹaḍ
zeg yinni iǧan ḏa akiḏi war tmettin aȓ ɣa ẓren

ȓmulk n Arebbi yusa-d s jjehḏ."

Siḏna Musa ḏ Siḏna Ilyas
ḍharen-d akeḏ Siḏna Ƹisa

2Ṯeƹḏu sett-iyyam, yiwi Ƹisa akis Buṭrus ḏ
Yaƹqub ḏ Yuḥanna indeh-iṯen waḥeḏsen ɣar ij
n uḏrar yuƹȓa. Ƹisa, netta iḏweȓ am nnur qibač
i ṯiṭṭawin nsen. 3 Iḏweȓ warruḍ nnes ḏ acemȓaȓ
ireqq, uȓa ḏ ijjen x ṯmurṯ war izemmer aḏ yarr
arruḍ ḏ acemȓaȓ am wenni. 4 Imeḍhar-asen-d
ḏinni nnabi Ilyas ḏ nnabi Musa. Twaȓan-ṯen
ssawaȓen akeḏ Ƹisa.
5 Indeq-d Buṭrus, inna-as i Ƹisa: "A lmuƹallim,

ḏ aṣebḥan akic neqqim ḏanita. Yallah, neccin
a negg ṯȓaṯa n iqiḍan, ijjen i cek, ijjen i Musa,
unneɣnit i Ilyas." 6Maca war issin min iqqar

minzi niṯni ggwḏen. 7Yusa-d ij n useynu ihwa-d
xasen. Ṯendeq-d ij n ṯmijja zeg useynu ṯenna-
asen: "Ḏ wa ḏ mmi iƹizzen, ṣennṭeṯ ɣares."
8Ḏeɣya xzaren imeḥḍaren ammu ḏ wammu,
war ufin ḥadd akiḏsen illa Ƹisa.
9Wami d hewwan zeg uḏrar iweṣṣa-ṯen Ƹisa

inna-asen: "War tƹiwiḏem i ḥadd min ṯeẓrim aȓ
d ɣa ikkar Mmis n bnaḏem zi ȓmewṯ." 10Ggin-
as array x manaya. Niṯni ssiwȓen jarasen nnan:
Min ixes aḏ yini aḏ d ikkar zi ȓmewṯ?
11Sseqsan-ṯ imeḥḍaren nnes nnan-as:

"Mayemmi imseȓmaḏen n ccariƹa qqaren nnabi
Ilyas itxeṣṣa aḏ d yas ḏ amezwaru?"
12 Inna-asen: "Ḏ ṣṣaḥ itxeṣṣa aḏ d yas Ilyas

ḏ amezwaru aḏ iƹḏeȓ kuȓci. Walakin, mayemmi
iqqar Lkitab belli itxeṣṣa-yas i Mmis n bnaḏem
aḏ itwaƹeddeb, aṯ ƹiffen? 13Aḏawem iniɣ: Aqa
Ilyas yusa-d, ggin zzayes min xsen amecnaw
mammec xas yura ḏi Lkitab."

Siḏna Ƹisa isgenfa ij n uḥenjir ḏayes jnun
14Ḏewȓen-d ɣar imeḥḍaren, twaȓan munen-

d xasen ȓɣaci ḏ ameqqran ḏ can imseȓmaḏen
n ccariƹa tmenɣan akiḏsen. 15Wami ṯ twaȓan,
marra ȓɣaci ḏehcen uzzȓen ɣares ḥima axas
seǧmen.
16 Isseqsa-ṯen Ƹisa: "Minxef tmenɣam?"

17Yarra xas ij n zi ȓɣaci inna-as: "A lmuƹallim,
aqa uwiɣ-ac-d mmi, netta ḏayes jjen ḏ azeynun.
18Mani ma iȓqef-iṯ, iɣeṭṭer-iṯ ɣar ṯmurṯ, isufuɣ
kuffu zeg uqemmum nnes, itɣeẓaẓ ṯiɣmas nnes,
iḏewweȓ war itenhezzi. Ttareɣ zeg imeḥḍaren
nnec ḥima azzayes sufɣen jjen, maca war
zmiren ca."
19Yarra xasen Ƹisa inna-asen: "A iwḏan n

ȓweqṯ-a iy ḏi war iǧi lʼiman, mecḥaȓ iy kiwem
ɣa qqimeɣ u mecḥaȓ ḏawem ɣa ṣbareɣ? Awim-
ayi-d aḥenjir." 20Uwin-ṯ-id i Ƹisa, ɣir jjen nni iẓra
Ƹisa, isrejjiji aḥenjir iwḍa ɣar ṯmurṯ, itrejjiji, itekk-
as-d kuffu zeg uqemmum nnes.
21Ƹisa isseqsa babas: "Mecḥar zeg wami

ḏayes manaya?"
Inna-as: "Zeg wami iǧa ḏ amezyan. 22Aṭṭas

n ṯwaȓaṯin ineṭṭer-iṯ ḏi ṯmessi niɣ ḏeg waman
ḥima aṯ ineɣ. Maca meȓa ṯzemmreḏ ƹawen-
aneɣ, rḥem-aneɣ."
23 Inna-as Ƹisa: "Mayemmi ṯeqqareḏ meȓa

zemmreɣ? Wenni yumnen izemmer i kuȓci."
24Ȓxeddnnit isɣuy babas n uḥenjir inna-as:

"Umneɣ. Ƹawen lʼiman inu ḏ uqlil."f

f9:24 Ljumla-ya s tarjama ḥarfiya "Ƹawen ccekk inu."
Ttarjama nnes ṯeqseḥ s ṯmaziɣṯ. Ixeṣṣa a nfekkar mliḥ ḏi
ȓmaƹna nnes ḥima a nefhem nican min ixes aḏ yini babas
n uḥarmuc-a.

25Wami iẓra Ƹisa ȓɣaci tazzȓen ɣares, isbedd
jjen nni aƹeffan inna-as: "A jjen azeynun,
aḏehcur, tamareɣ cek ffeɣ zzayes ƹemmarṣ war
ḏayes taḏef ƹaweḏ!" 26 Isɣuy jjen nni, isrejjiji
aḥenjir aṭṭas uca iffeɣ zzayes. Iḏweȓ uḥenjir
axmi immuṯ aȓ wami nnan aṭṭas n yiwḏan aqa
immuṯ. 27Maca Ƹisa iṭṭef ḏeg ufus nnes, isbedd-
iṯ ikkar.
28Yuḏef Ƹisa ɣar ṯeddarṯ, sseqsan-ṯ

imeḥḍaren nnes waḥḏes nnan-as: "Mayemmi
neccin war nzemmer aṯ nsufeɣ?"
29Yarra xasen: "Nnuƹ wa n jjen aṯ ṯsufɣem ɣir

s ṯẓaǧiṯ."

30Ruḥen ssenni kkin x ṯmurṯ n Ljalil. Ƹisa
war ixes uȓa ḏ ijjen aḏ issen aqa-ṯen ḏin
31minzi iseȓmaḏ i imeḥḍaren nnes. Inna-asen:
"Aḏ itwasellem Mmis n bnaḏem ɣar ifassen
n yiwḏan. Aṯ nɣen, maca nhar wis ṯeȓt-iyyam
menbaƹd i ȓmewṯ nnes aḏ d ikkar." 32Maca
niṯni war fhimen awaȓ nni, ggwḏen aṯ sseqsan
x manaya.

Manwen ig iǧan ḏ ameqqran?
33Usin-d ɣar Kafernaḥum. Wami iǧa ḏi ṯeddarṯ

isseqsa imeḥḍaren nnes: "Minxef tmenɣim ḏeg

ubriḏ?" 34Sqaren, minzi ḏeg ubriḏ tmenɣan
akeḏ wayawya ug iǧan ḏ ameqqran ḏaysen.
35 Iqqim, iȓaɣa-d x ṯenƹac nni n imeḥḍaren

inna-asen: "Meȓa can ijjen ixes aḏ yiȓi ḏ
amezwaru itxeṣṣa aḏ yiȓi ḏ aneggaru, ḏ
axeddam n marra." 36 Isqarreb-d ɣares ij
uḥenjir, isbedd-iṯ ḏi ȓwesṭ nsen iḏerreƹ-as, inna-
asen: 37 "Wen ɣa iqebȓen ƹlaḥsab nec can
uḥenjir am wa, ḏ nec ig iqbeȓ. Wen ḏayi ɣa
iqebȓen, maci ḏ nec ig iqbeȓ maca iqbeȓ wenni
ḏayi-d issekken."
38 Inna-as Yuḥanna: "A lmuƹallim, neẓra ijjen

isufuɣ jnun s lḥikma nnec. Neccin nerzu aṯ
nesbedd minzi war iggur ca akiḏneɣ."
39 Inna-as Ƹisa: "War ṯ sbeddam ca. War

izemmer uȓa ḏ ijjen aḏ igg lmuƹjiza s lḥikma
inu, ȓxeddnni ḏeɣya axafi yini awaȓ ḏ aƹeffan.
40Wenni war iǧi ḍed nneɣ, aqa-ṯ akiḏneɣ. 41Aqa
tesȓam ȓḥaqq: Wenni ḏawem ɣa yucen ȓkas n
waman ȓaḥeqqac teḏfarem Lmasiḥ aqa aḏ yawi
lʼajar nnes."

Lʼiman ḏ ȓmuƹṣiyeṯ
42Wenni iy ɣa yawin ijjen zeg imezyanen-

a iy zzayi itamnen ɣar ȓmuƹṣiyeṯ, ḥsen-as aḏ
cedden ij n uzru n ṯsirṯ ɣar yiri nnes, aṯ neḍren
ḏi ȓebḥar. 43Meȓa fus nnec itsebbab-ac ḏi can

ȓmuƹṣiyeṯ, qess-iṯ. Aḏ taḏfeḏ jenneṯ s yij n ufus,
ḥsen-ac zi meȓa qqimen ɣarek ṯnayen ifassen
aḏ taḏfeḏ jahennama, ɣar ṯmessi iy war ixessin
ca. 44 [Mani ikeccawen war tmettin, ṯimessi war
ṯxessi ca.] 45Meȓa ḍar nnec itsebbab-ac ḏi can
ȓmuƹṣiyeṯ, qess-iṯ. Aḏ taḏfeḏ jjenneṯ s yij n uḍar,
ḥsen-ac zi meȓa qqimen ɣarek ṯnayen iḍaren
aḏ taḏfeḏ jahennama. 46 [Mani ikeccawen war
tmettin, ṯimessi war ṯxessi ca.] 47Meȓa ṯiṭṭ nnec
tsebbab-ac ḏi can ȓmuƹṣiyeṯ, qȓeƹ-it. Aḏ taḏfeḏ
jenneṯ s yij n ṯiṭṭ, ḥsen-ac zi meȓa qqiment
ɣarek ṯnayen ṯiṭṭawin aḏ taḏfeḏ jahennama
48mani ikeccawen war tmettin, ṯimessi war
ṯxessi ca. 49Minzi marra iwḏan aḏ twameǧḥen
s ṯmessi. 50Ȓemȓeḥ ṯṣeǧaḥ, maca meȓa iruḥ-
as lmaḏaq nnes, mamc ḏas ɣa negg aḏas-ṯ-iḏ
narr? Aɣarwem ṯiȓi ȓemȓeḥ ḏi nnefs nwem, iȓim
ḏi ȓehna akeḏ wayawya."

Ṭṭalaq ƹlaḥsab mammec iqqar Siḏna Ƹisa

10 1 Ikkar iruḥ ssenni, yiweḍ ɣar jwayeh
n Yahuḏiya ḏ ujemmaḍ-in n yiɣzar

n Lʼurdun. Munen-d xas ȓɣaci ƹaweḏ, ibḏa
iseȓmaḏ-iṯen amecnaw ȓebda.
2Qarrben ɣares can yiwḏan zi ȓḥizeb n

ifarrisiyen ḥima aṯ jarrben, nnan-as: "Ma ḥalal
ɣar bnaḏem aḏ iǧef i ṯemɣarṯ nnes?"

3Yarra xasen inna-asen: "Minxef kenniw
iweṣṣa Musa?"
4Nnan-as Ifarrisiyen: "Musa ijja aryaz aḏ yuc

ṯabrat n waǧef i ṯemɣarṯ nnes, aḏas iǧef."
5 Ijaweb-iṯen Ƹisa: "Yura ȓuṣiyeṯ nni i kenniw

minzi uȓ nwem iqseḥ, 6maca zeg wami ṯebḏa
ddunect ixȓeq-iṯen Arebbi aryaz ḏ ṯemɣarṯ.
7Suyenni aryaz aḏ ijj babas ḏ yemmas aḏ imun
akeḏ ṯemɣarṯ nnes, 8 aḏ ḏewȓen s ṯnayen iḏsen
ḏ ijjen. X manaya war tiȓin bu ḏ ṯnayen, aḏ iȓin ḏ
ijjen. 9Min ismun Arebbi war ṯ iferreq bnaḏem."
10Ḏi ṯeddarṯ sseqsan-ṯ imeḥḍaren nnes

ƹaweḏ x manaya. 11 Inna-asen: "Wenni ɣa
iǧfen i ṯemɣarṯ nnes yiwi can icten nneɣnit,
izna. 12Meȓa ṯeǧef ṯemɣarṯ akeḏ uryaz nnes
ṯiwi ijjen nneɣnit, ṯezna."

Siḏna Ƹisa itbarek iḥenjiren imezyanen
13Uwin-d yiwḏan can iḥenjiren ḏ imezyanen

ɣar Ƹisa ḥima aṯen iḥaḏa. Maca wami ẓrin
manaya imeḥḍaren nnes, ƹarrḏen-asen.
14 Iẓra Ƹisa manaya, ixeyyeq inna-asen:
"Jjem iḥenjiren imezyanen aɣari-d asen war
ḏasen tƹarraḏem, ȓaḥeqqac ȓmulk n Arebbi
itiȓi ɣar yinni iǧan am yina. 15Aqa tesȓam
ȓḥaqq: Labud i bnaḏem aḏ yamen ḏi ȓmulk n
Arebbi mamc ḏayes itamen uḥenjir amezyan.

Meȓa lla, ƹemmarṣ aḏ yaḏef ȓmulk n Arebbi."
16 Iḏerreƹ-asen, igga xasen ifassen nnes
ibarek-iṯen.

Aryaz ig iǧan ḏ ttajar
17Wami iggur ḏeg ubriḏ, yusa-d ɣares ijjen

itazzeȓ, yuḍa x ifadden zzaṯes, isseqsa-ṯ inna-
as: "A lmuƹallim aṣebḥan, min ɣa ggeɣ ḥima
aɣari ṯiȓi ṯuḏarṯ n ȓebda?"
18 Inna-as Ƹisa: "Mayemmi ṯeqqareḏ nec ḏ

aṣebḥan? War iǧi ḥadd ḏ aṣebḥan illa Arebbi
waḥḏes. 19Ṯessneḏ ȓuṣiyaṯ: War neqq, war
zenni, war tacar, war cehheḏ bu zzur, war
cemmeṯ, weqqar babac ḏ yemmac."
20 Inna-as uryaz nni: "A lmuƹallim, zeg wami

ǧiɣ ḏ amezyan tweqqareɣ zi marra manaya."
21 Ixzar ɣares Ƹisa yuḏef-as ɣar wuȓ nnes,

inna-as: "Ṯeqqim-ac ij n ȓḥajeṯ war ṯeggiḏ.
Ruḥ zenz marra min ɣarek, freq-iṯ x ȓmusakin,
uca aɣarek yiȓi ȓkenz ḏeg ujenna, as-d aḏayi
ṯedfareḏ." 22Wami isȓa i manaya ixeyyeq aṭṭas,
iruḥ iḥzen ȓaḥeqqac ɣares aṭṭas n wagȓa.
23 Ixzar ɣarsen Ƹisa, inna-asen i imeḥḍaren

nnes: "Mecḥaȓ iqseḥ x twajar aḏ aḏfen ȓmulk
n Arebbi." 24Ḏehcen imeḥḍaren nnes x wawaȓ
nnes. Inna-asen ƹaweḏ Ƹisa: "A ṯarwa inu,
mecḥaȓ iqseḥ waḏaf ḏi ȓmulk n Arebbi! 25Qbeȓ

iy ɣa yaḏef ij n ttajar ɣar ȓmulk n Arebbi, qa aḏ
yaḏef ij n uȓɣem zi ṯiṭṭ n ṯseynefṯ!"
26Tƹejjben aṭṭas, nnan i wayawya: "Xyar, wig

izemmren aḏ injem!?"
27 Ixzar ɣarsen Ƹisa inna-asen: "Manaya war

ḏas zemmren yiwḏan, maca aḏas izmer Arebbi.
Kuȓci izemmer-as Arebbi."
28 Indeq-d Buṭrus inna-as: "Aqa neccin

nesmeḥ ḏi kuȓci neḏfar-icek!"
29 Inna-as Ƹisa: "Aqa tesȓam ȓḥaqq: Wen ɣa

isemḥen ḏi ṯeddarṯ nnes niɣ ḏi ayṯmas niɣ ḏi
suyṯmas niɣ ḏi yemmas ḏ babas niɣ ḏi ṯarwa
nnes niɣ ḏeg imarjeƹiwen nnes, ƹlaḥsab nec u
ƹlaḥsab lʼinjil, 30 aɣares ṯiȓi miyya n ṯseqqar zi
ṯuḏrin, ḏ ayṯmas, ḏ suyṯmas, ḏ yemmas, ḏ ṯarwa
nnes, ḏ imarjeƹiwen nnes. Aɣares yiȓi uƹeddeb
ḏi ȓweqṯ-a, walakin aɣares ṯiȓi ṯuḏarṯ n ȓebda ḏi
zman iy d ɣa yasen. 31Aṭṭas iǧan ḏ imezwura
aḏ ḏewȓen ḏ ineggura. Aṭṭas iǧan ḏ ineggura aḏ
ḏewȓen ḏ imezwura."

Siḏna Ƹisa issawaȓ ƹaweḏ x ȓmewṯ nnes
32Aqa-ṯen x ubriḏ, tgaƹƹaḏen ɣar Lquds, Ƹisa

aqa-ṯ zzaṯ. Imeḥḍaren nnes ḏehcen, yinni ṯ
iḏfaren ggwḏen. Yiwi ṯenƹac nni n imeḥḍaren
ṯwaȓa nneɣnit waḥeḏsen, ibḏa issawaȓ akiḏsen
x min ḏas ɣa iweqƹen, inna: 33 "Aqa netgaƹƹaḏ

ɣar Lquds mani ɣa itwaxḏeƹ Mmis n bnaḏem
i arruyas n ȓefquha ḏ imseȓmaḏen n ccariƹa.
Axas ḥekmen s ȓmewṯ, aṯ sellmen i yinni war
iǧin ḏ uḏayen. 34Axas ḍeḥcen, axas ssusfen, aṯ
uwṯen s usɣun, aṯ nɣen. Maca ḏi nhar wis ṯeȓt-
yyam aḏ d ikkar zi ȓmewṯ."

Ṭṭaleb n ṯarwa n Zabdi
35Ruḥen ɣares Yaƹqub ḏ Yuḥanna ṯarwa n

Zabdi, nnan-as: "A lmuƹallim, nxes aḏaneɣ
ṯeggeḏ min zzayek ɣa nettar."
36 Inna-asen: "Min ṯrezzuḏ aḏawem ggeɣ?"
37Nnan-as: "Ejj-aneɣ a neqqim ḏi lƹaḍama

nnec ijjen x ufusi ijjen x uẓeȓmaḍ nnec."
38 Inna-asen Ƹisa: "Kenniw war ṯessinem min

ṯettarem. Ma ṯzemmrem aḏ teswem zi ȓkas iy zi
ɣa sweɣ nec? Niɣ aḏ tɣeḍsem ḏi ȓaƹḏab iy ḏi ɣa
ɣeḍseɣ?"
39Nnan-as: "Wah, nzemmer-as!"
Inna-asen: "Wah, aḏ teswem zi ȓkas iy zi ɣa

sweɣ, aḏ tɣeḍsem ḏi ȓaƹḏab iy ḏi ɣa ɣeḍseɣ.
40Maca aɣimi x ufusi inu ḏ uẓeȓmaḍ inu war iǧi
bu ḏ nec iy ṯ ɣa yucen. Aɣimi-ya aḏ immuc i yinni
umi itwasewjeḏ."
41Wami sȓin ƹecra nni imeḥḍaren, xeyyqen

x Yaƹqub ḏ Yuḥanna. 42 Iȓaɣa-yasen-d Ƹisa
marra iḏsen inna-asen: "Ṯessnem belli arruyas

n ṯmura ḥekkmen x ccaƹb, iwḏan imeqqranen
nsen tzeyyaren xasen. 43Maca manaya itxeṣṣa
war itiȓi jarawem. Lƹaks, wenni irezzun aḏ iḏweȓ
ḏ ameqqran jarawem itxeṣṣa aḏ yiȓi ḏ axeddam
nwem. 44Wenni irezzun aḏ iḏweȓ ḏ amezwaru
jarawem aḏ yiȓi ḏ ismeɣ n marra. 45Mmis n
bnaḏem netta s yixef nnes war d yusi ḥima aḏas
xeḏmen yiwḏan, maca ḥima aḏasen ixḏem.
Aḏ isellem ṯuḏarṯ nnes ḥima aḏ isenjem aṭṭas
zzaysen."

Siḏna Ƹisa isgenfa Bartimawus
wenni iǧan ḏ aḍarɣaȓ

46Uwḍen ɣar ṯendint n Ariḥa. Umbaƹd iffeɣ
zi Ariḥa akeḏ imeḥḍaren nnes ḏ waṭṭas
n ȓɣaci. Ufin ij n uḍarɣaȓ iqqim ṭṭarf n
ubriḏ itettar. Qqaren-as Bartimawus mmis n
Timawus. 47 Itesȓa belli Ƹisa Naṣiri ig iƹeddun,
ibḏa isɣuyiw iqqar: "A Ƹisa mmis n Ayṯ-Dawud,
rḥem-ayi!" 48Zeyyaren xas aṭṭas n yiwḏan ḥima
aḏ isqar, maca netta iqqim isɣuyiw ƹaḏ s jjehḏ,
iqqar: "A mmis n Ayṯ-Dawud, rḥem-ayi!"
49 Ibedd Ƹisa, inna-asen: "Ȓaɣam-d xas."
Ȓaɣan-d x uḍarɣaȓ nni nnan-as: "Fareḥ, aqa

itȓaɣa-d xak. Kkar!" 50 Inḍer xas axarṭiṭ, ikkar
iruḥ ɣar Ƹisa.

51 Isseqsa-ṯ Ƹisa inna-as: "Min ṯexseḏ aḏac
ggeɣ?"
Ijaweb-iṯ uḍarɣaȓ: "A lmuƹallim, xseɣ aḏ

twaȓiɣ."
52 Inna-as Ƹisa: "Ruḥ, lʼiman nnec isgenfa-

cek!" Ḏeg umcan iḏweȓ itwaȓa, uca iḏfar Ƹisa
ḏeg ubriḏ.

Siḏna Ƹisa itaḏaf x usnus ɣar Lquds

11 1Wami qarrben ɣar ṯendint n Lquds, ɣar
ȓedcur n Bayt Faji ḏ Bayt Ƹanya ṭṭarf

n uḏrar n zzitun, issekk Ƹisa ṯnayen zeg
imeḥḍaren nnes, 2 inna-asen: "Ruḥem ɣar dcar
iǧan zzaṯwem. Xmi ɣa ṯawḍem, aḏinni ṯafem ij
n usnus iqqen, ƹemmarṣ war xas inyi uȓa ḏ ijjen
qbeȓ, fsim-as awim-ṯ-id. 3Meȓa inna-awem can
ijjen mayemmi teggem manaya, inim-as iḥḏaj-iṯ
Siḏiṯneɣ. Ȓxeddnnit akiwem-ṯ-iḏ issekk ḏanita."
4Ruḥen ufin asnus ḏeg ubriḏ iqqen ɣar

ṯewwarṯ, fesyen-as. 5Nnan-asen ȓebƹaḍ zeg
yinni ḏinni ibedden: "Min teggem? Mayemmi
ṯfessim i usnus-a?" 6 Jawben-ṯen amecnaw
mammec ṯen iweṣṣa Ƹisa. Uca jjin-ṯen. 7Uwin-
ṯ-iḏ ɣar Ƹisa, ggin xas izeǧuba nsen, inya xas.
8Aṭṭas n yiwḏan ssun-as abriḏ s izeǧuba

nsen. Inneɣnit qessen zeg imarjeƹiwen afriwen



45 11.9–15

n ṯcejjura ssun zzaysen abriḏ. 9Yinni gguren
zzaṯes ḏ yinni iy ṯ iteḏfaren qqaren:
"Lḥamdu i Arebbi!

Ssaƹḏ n wenni iy d yusin s lʼiḏen n Siḏi
Arebbi.

10Ssaƹḏ n ȓmulk n babaṯneɣ Dawud iy d
yusin.

Lḥamdu i Arebbi yuƹȓan."

11Yuḏef Ƹisa ɣar Lquds, ɣar ṯemziḏa
ṯameqqrant n wuḏayen, ixzar marra min ḏinni.
Wami d iqarreb uƹecci, iffeɣ akeḏ ṯenƹac n
imeḥḍaren nnes ɣar Bayt Ƹanya.

Ṯacejjarṯ n ṯazarṯ yuzɣen
12Ṯiwecca nnes ffɣen zi Bayt Ƹanya, Ƹisa

iǧuz. 13 Iẓra zi ȓeggwaj ij n ṯcejjarṯ n ṯazarṯ
ḏayes ṯifray, iqarreb ɣares ḥima aḏ irzu x ṯazarṯ.
Wami ɣares yiweḍ yufa ḏayes ɣir ṯifray minzi
ƹaḏ war ṯiwiḍ ȓweqṯ n ṯazarṯ. 14 Inna-as: "Zi ssa
aȓ ṯsawent ƹemmarṣ war zzayem itett ḥadd."
Imeḥḍaren nnes tesȓan-as i min inna.

Siḏna Ƹisa ḏi ṯemziḏa ṯameqqrant n wuḏayen
15 Iwḍen ɣar Lquds, yuḏef Ƹisa ɣar ṯemziḏa

ṯameqqrant ibḏa itazzeȓ x yinni issaɣen iznuzan
ḏi ṯemziḏa. Iqȓeb-asen missaṯ iṣarrafen n

tmenyaṯ ḏ ȓekrasa n yinni iznuzan iḏbiren.
16War itijji uȓa ḏ ijjen aḏ ikk x ṯemziḏa
meȓa ɣares sseȓƹaṯ. 17 Iseȓmaḏ-iṯen inna-asen:
"Lkitab iqqar: Ṯaddarṯ inu aḏ tiȓi ḏ ṯaddarṯ n
ṯẓaǧiṯ i marra ȓegnus, maca kenniw ṯarrim-
teṯ ḏ ifri n ixewwanen." 18Sȓin-as arruyas
n ȓefquha ḏ imseȓmaḏen n ccariƹa, rezzun
mammec aṯ nɣen. Ggwḏen zzayes minzi marra
ȓɣaci ḏehcen ḏeg useȓmaḏ nnes. 19Ɣar uƹecci
teffɣen ɣar barra n ṯendint.

Asfhem n ṯcejjarṯ n ṯazarṯ yuzɣen
20Ɣar sbaḥ zic, wami gguren ẓrin ṯacejjarṯ

nni n ṯazarṯ ṯuzeɣ s izewran nnes. 21 Ifekkar
Buṭrus inna-as: "A Lmuƹalim, xzar! Ṯacejjarṯ nni
n ṯazarṯ iy ṯexziḏ ṯuzeɣ."
22Yarra xasen Ƹisa inna-asen: "Amneṯ zi

Arebbi! 23Aqa tesȓam ȓḥaqq: Meȓa can ijjen
inna-as i uḏrar-a: Neqȓeƹ menḍer ḏi ȓebḥar, u
war ḏayes bu ccekk ḏeg wuȓ nnes iƹni itamen
belli min inna aḏ iwqeƹ, min ɣa yini aḏ yiȓi.
24X manaya aḏawem iniɣ: Amneṯ aɣarwem
yiȓi marra min ɣa ṯettarem i Arebbi ḏi ṯẓaǧiṯ
nwem, uca aɣarwem yiȓi. 25Xmi ɣa ṯbeddem
aḏ teẓẓaǧem, semḥeṯ i yinni kiḏwem ixḍan
ḥima aḏawem iɣfar ƹaweḏ babaṯwem iǧan ḏeg
ujenna dnub nwem. 26 [Meȓa war ṯsemḥem i

yiwḏan, babaṯwem iǧan ḏeg ujenna war ḏawem
iɣeffar ca dnub nwem.]"

Ssulṭa n Siḏna Ƹisa
27Ḏewȓen ɣar Lquds. Wami iggur ḏi ṯemziḏa

ṯameqqrant, usin-d ɣares arruyas n ȓefquha
ḏ imseȓmaḏen n ccariƹa ḏ imeqqranen n
wuḏayen. 28Kkaren nnan-as: "Zi mant ssulṭa iy
zi teggeḏ ȓexḏayem-a, niɣ wi ḏac yucin ssulṭa-
ya iy zi teggeḏ ȓexḏayem-a?"
29 Ijaweb-iṯen, inna-asen: "Uȓa ḏ nec akenniw

sseqsiɣ x yij n ṯmesȓayṯ, meȓa ṯjawbem-ayi,
aḏawem iniɣ uw ḏayi yucin ssulṭa-ya: 30Ssulṭa
n Yaḥya aḏ iṭehhar s waman, ma zi Arebbi niɣ
zeg yiwḏan? Jawbem-ayi."
31Ssiwȓen jarasen nnan: "Meȓa nenna-as zi

Arebbi, aḏaneɣ yini: Mayemmi war zzayes
ṯuminem? 32Ma aḏas nini zeg yiwḏan?"
Ggwḏen zi ccaƹb minzi marra tamnen belli
Yaḥya ḏ nnabi. 33Uca nnan-as: "War nessin
ca."
Indeq-d Ƹisa inna-asen: "Iwa uȓa ḏ nec war

ḏawem qqireɣ man ssulṭa iy zi xeddmeɣ."

Ȓmaƹna n ixemmasen iy ḏi iǧa ccerr

12 1 Ibḏa issawaȓ akiḏsen s ȓemƹani, inna: "Ij
n uryaz iẓẓu aḍiȓ ḏeg yij n umarjeƹ nnes.

Inneḍ-as ȓḥiḍ, igga ḏayes ṯasirṯ uḍiȓ. Ibna ḏayes
ij n ṯsumƹeṯ iḥeṭṭu. Igga ḏayes ixemmasen, uca
isafar. 2Wami d yiweḍ ȓweqṯ n uȓqeḍ n uḍiȓ,
ikkar issekk ij n uxeddam ɣar ixemmasen nni
ḥima aḏas-d ucen ȓḥaqq nnes zeg uȓqeḍ n
umarjeƹ uḍiȓ. 3Maca ṭṭfen-ṯ ixemmasen, uwṯin-
ṯ, ssekken-ṯ-id ixwa. 4 Ikkar issekk-asen ƹaweḏ
ij n uxeddam nneɣnit, merzen-as ƹedden xas.
5 Ikkar issekk ijjen nneɣnit, nɣin-ṯ. Issekk-asen
inneɣnit aṭṭas, ḥadd uwṯin-ṯ ḥadd nɣin-ṯ. 6 Iqqim-
as mmis iƹizzen waḥḏes. Ɣar uneggar issekk-
iṯ ɣarsen inna: Aqa aḏ ggwḏen memmi. 7Maca
ixemmasen nni nnan i wayawya: Aqa wenni iy
ɣa iwarṯen! Aṯ nneɣ ḥima aḏ iḏweȓ umarjeƹ uḍiȓ
nneɣ! 8Ṭṭfen-ṯ, nɣin-ṯ, neḍren-ṯ barra i umarjeƹ
uḍiȓ. 9 Iwa, min ɣa igg bab n umarjeƹ uḍiȓ? Aḏ
d yas aḏ ineɣ ixemmasen nni, aḏ yuc amarjeƹ
uḍiȓ nni i inneɣnit. 10Ma war ṯeɣrim min yurin ḏi
lkitab?
Azru iy ƹiffen ibennayen,

aḏ yiȓi ḏeg umcan aṣebḥan
ḏi ṯɣemmarṯ n dsas.

11Ḏ Siḏi Arebbi ig iggin manaya,
ḏ ij n ȓḥajeṯ ḏ ṯameqqrant!"

12 Lḥukkam n wuḏayen rezzun aḏ ṭṭfen Ƹisa,
maca ggwḏen zeg yiwḏan. Ssnen belli issiweȓ
s ȓmaƹna-ya xasen. Jjin-ṯ ruḥen.

Ḍḍariba n Qayṣar
13Kkaren ssekken ɣares can ifarrisiyen ḏ can

yiwḏan zi ȓḥizeb n uzeǧiḏ Hirudus, rzun aṯ ṭṭfen
x can wawaȓ nnes. 14Wami usin-d ɣares nnan-
as: "A lmuƹallim, nessen belli ṯeqqareḏ ȓḥaqq.
War teggwḏeḏ i yiwḏan ȓaḥeqqac war teggeḏ
bu uḏemawen. Ṯseȓmaḏeḏ s ȓḥaqq mammec
ixes Arebbi a nƹic. Ṯsemmeḥ ccariƹa nneɣ a
nxeǧeṣ ḍḍariba i uzeǧiḏ Qayṣar niɣ lla? Ma ḏas-
t nxeǧeṣ niɣ lla?"
15 Issen Ƹisa ȓexḏaƹ nsen, inna-asen:

"Mayemmi ḏayi teggem ṯaxcebṯ? Awim-d ij n
ṯpeyyast n nnuqarṯ ḥima at ẓreɣ." 16Uwin-as-t-
id. Inna-asen: "Uw t yiȓan teṣwarṯ-a ḏ yisem-a
iy ḏayes?"
Nnan-as: "Qa n Qayṣar."
17 Indeq-d Ƹisa inna-asen: "Ucem-as i Qayṣar

min iǧan n Qayṣar. Ucem-as i Arebbi min iǧan
n Arebbi." Uca tƹejjben ḏayes.

Siḏna Ƹisa itbeccar x ṯuḏarṯ n ȓebda
18Kkaren usin-d ɣar Ƹisa can yiwḏan zi ȓḥizeb

n iṣadduqiyen (niṯni qqaren belli iwḏan war d

tnekkiren zi ȓmewṯ), sseqsan-ṯ nnan-as: 19 "A
lmuƹallim, yura-aneɣ Musa belli meȓa can uryaz
immuṯ, ijja ṯamɣarṯ maca war d ijji bu ṯarwa,
at yawi uȓwes nnes, akis d ijj ṯarwa i wumas
immuṯen. 20Tuɣa ḏin sebƹa n wawmaṯen, imȓec
umezwaru, immuṯ war d ijji bu ṯarwa. 21Yuwi-t
wis ṯnayen, immuṯ war d ijji bu ṯarwa. Yuwi-t wis
ṯȓaṯa 22 aȓ wis sebƹa. Mmuṯen, war kis d jjin bu
ddurriṯ. Aȓ uneggar uȓa ḏ ṯamɣarṯ nni ṯemmuṯ.
23Ḏi yewm lqiyama xmi d ɣa kkaren yinni
immuṯen, umi ɣa ṯiȓi ṯemɣarṯ nni? Ȓaḥeqqac ḏ
ṯamɣarṯ nsen s sebƹa."
24 Indeq-d Ƹisa inna-asen: "Kenniw ṯexḍim

ȓaḥeqqac war ṯessinem lkitab uȓa ḏ jjehḏ iy
ɣares ɣar Arebbi. 25Xmi d ɣa kkaren yinni
immuṯen iryazen ḏ ṯemɣarin war meǧcen ca,
aḏ iȓin amecnaw lmalaʼikaṯ iǧan ḏeg ujenna.
26Maca yinni immuṯen aḏ d kkaren zi ȓmewṯ.
Ma ƹemmarṣ war ṯeɣrim min yurin ḏi lkitab n



51 12.27–30

Musa? Ḏi ȓqiṣṣa n ṯcejjarṯ,g wami issiweȓ Arebbi
akeḏ Musa inna-as qa nec ḏ Arebbi n Brahim,
ḏ Arebbi n Isḥaq, ḏ Arebbi n Yaƹqub. 27 Inna-
asen: Netta ḏ Arebbi n yinni iddarenmaci n yinni
immuṯen. Aqa ṯexḍim aṭṭas!"

Ȓuṣiyeṯ ṯameqqrant
28 Ikkar yusa-d ijjen zeg imseȓmaḏen n

ccariƹa, isȓa-yasen tnaqacen. Iẓra belli
ijaweb-iṯen Ƹisa mliḥ, isseqsa-ṯ: "Man ȓuṣiyeṯ
qaƹ iǧan ḏ ṯamezwarut ḏi ccariƹa?"
29 Inna-as Ƹisa: "Ȓuṣiyeṯ ṯamezwarut nettaṯ:

Ṣennṭeṯ, a Ayṯ-Israʼil, Siḏi Arebbi lʼilah nneɣ, Siḏi
Arebbi ḏ ijjen. 30Aḏ texseḏ Siḏi Arebbi nnec s

g12:26 Siḏna Musa tuɣa irass ȓebhayem n uḏeggwaȓ
nnes qqaren-as Yaṯrun ḏ ȓefqih n Midyan. Ij n nhar indeh
ȓebhayem ɣar ṣṣaḥra ḥetta aȓ mani yiweḍ ɣar uḏrar n
Arebbi umi qqaren Ḥurib. Ḏinni iy ḏas-d imeḍhar lmalaʼika
n Siḏi Arebbi ḏeg uceƹƹaȓ n ṯmessi zi ȓwesṭ n ij n ṯcejjarṯ.
Iẓra Musa ṯacejjarṯ nni ṯreqq bȓa ma t ṯecc ṯmessi. Inna
ḏi nnefs nnes: "Aḏ raḥeɣ ḥima aḏ xzareɣ ṯamesȓayṯ-a
ig iseḏhacen. Mayemmi ṯacejjarṯ war ṯḥerreq ca?" Wami
iruḥ ḏinni bac aḏ ixzar, iẓri-ṯ Siḏi Arebbi ibarreḥ-as-d zi
ȓwesṭ n ṯcejjarṯ: "A Musa, a Musa." Inna-as: "Haqa-ayi."
Inna-as Arebbi: "War tqarreb ca ḏanita. Kkes ṯisiȓa zeg
iḍaren nnec, ȓaḥeqqac amcan iy xef ṯbeddeḏ netta ḏ ij n
ṯmurṯ muqeddes." Uca inna-as: "Nec ḏ Arebbi n ȓejḏuḏ
nnec, Arebbi n Brahim ḏ Isḥaq ḏ Yaƹqub." Ȓxeddnnit
isiḏar Musa aɣembub nnes iggweḏ aḏ iẓer Arebbi.

marra uȓ nnec, s marra arruḥ nnec, s marra
ȓƹaqeȓ nnec, s marra jjehḏ nnec. 31Ȓuṣiyeṯ
wis ṯnayen, aḏ texseḏ ajjar nnec amecnaw ixef
nnec. War ḏinni bu can ȓuṣiyeṯ ktar zi ṯina."
32 Inna-as umseȓmaḏ nni n ccariƹa: "Mliḥ, a

lmuƹallim, min ṯenniḏ ḏ ȓḥaqq. Siḏi Arebbi ḏ
ijjen, war ḏinni uȓa ḏ ijjen illa netta. 33Ƹaweḏ
meȓa bnaḏem itexs Siḏi Arebbi s marra uȓ nnes
ḏ ȓƹaqeȓ nnes ḏ jjehḏ nnes, itexs ajjar nnes
amecnaw ixef nnes, manaya ḥsen zi bnaḏem
meȓa iɣareṣ ḏbiḥeṯ at icmeḍ qaƹ ḏi tmessi niɣ
aḏ iqeddem mana ktar i Arebbi."
34 Iẓra Ƹisa belli aryaz nni ijaweb-iṯ s ȓefhameṯ,

indeq-d inna-as: "War ṯeǧiḏ bu ṯeggwjeḏ x ȓmulk
n Arebbi." Ssenni war izƹim uȓa ḏ ijjen aṯ isseqsa
ƹaḏ ktar.

Lmasiḥ ḏ siḏes n Dawud
35Aqa-ṯ Ƹisa ḏi ṯemziḏa ṯameqqrant iseȓmaḏ

ḏinni. Indeq-d inna-asen: "Mayemmi qqaren
imseȓmaḏen n ccariƹa belli Lmasiḥ ḏ mmis n
Dawud?"h 36 Inna-asen: "Dawud inna netta s
yixef nnes s Arruḥ iqeddsen:

h12:35 "Mmis n Dawud" war iǧi bu ḏ ij n mmis ḏ ṣṣaḥ n
Siḏna Dawud, walakin netta zi ddurriṯ n Siḏna Dawud.

Siḏi Arebbi inna-as i Siḏi,
Qqim-d x ufusi inu,
aȓ ɣa ggeɣ ȓƹaḏyan nnec
swadday i iḍaren nnec.

37Mammec ɣa yiȓi Lmasiḥ ḏ mmis d Dawud?
Netta Dawud iqqar-as i Lmasiḥ A Siḏi."

Aṭṭas n ȓɣaci tesȓan-as, farḥen.

Lmunafiqin
38 Iseȓmaḏ-iṯen inna-asen: "Ḥḍam ixef nwem

zeg imseȓmaḏen n ccariƹa. Texsen aḏ uyuren
s iseȓhamen, texsen axasen seǧmen ḏi
ȓeswaq, 39 aḏ qqimen ḏeg imucan imezwura
ḏi ṯemziḏawin ḏ ȓefruḥ. 40Tetten ṯajjaȓin,
seḍharen-d ixef nsen tẓaǧan aṭṭas ḥima aḏ
banen. Yina, lḥisab nsen aḏ yiȓi iqṣeḥ aṭṭas!"

Ṯajjaȓṯ ticc ṣṣaḏaqa ktar zi twajar
41 Iqqim Ƹisa zzaṯ i ṣṣenduq n ṯemziḏa

ṯameqqrant. Iẓra mammec ȓɣaci teggen
ṣṣaḏaqa nsen ḏi ṣṣenduq. Aṭṭas n twajar
teggen ḏinni aṭṭas n tmenyaṯ. 42Tusa-d ij n
ṯajjaȓṯ ḏ ȓmeskina ṯegga ḏinni ṯnayen iṣuldan,
iƹni ṯnayen frank. 43 Iȓaɣa-d Ƹisa x imeḥḍaren
nnes, inna-asen: "Aqa tesȓam ȓḥaqq: Ṯajjaȓṯ-a

ḏ ȓmeskina ṯegga ḏi ṣṣenduq ktar zi min ggin
marra inneɣnit. 44Minzi marra inneɣnit ucin zi
min xasen izayḏen ḏ agȓa, maca nettaṯ waxxa
ḏ ȓmeskina ṯuca marra min ṯeƹȓem."

Lƹalamaṯ n ȓfana n ddunect

13 1 Iffeɣ Ƹisa zi ṯemziḏa ṯameqqrant, inna-
as ij n zeg imeḥḍaren nnes: "A Lmuƹallim,

xzar izra-ya ḏ ȓebni-ya ḏ aṣebḥan!"
2 Ijaweb-iṯ Ƹisa inna-as: "Twaȓiḏ ȓebni-ya

aṣebḥan? War ḏa itɣimi ij n uzru x unneɣnit.
Marra aḏ inehḏem."
3Wami iqqim ḏeg uḏrar n zzitun zzaṯ i ṯemziḏa

ṯameqqrant, sseqsan-ṯ Buṭrus ḏ Yaƹqub ḏ
Yuḥanna ḏ Andrawuswaḥeḏsen nnan-as: 4 "Ini-
yaneɣ, meȓmi ɣa iwqeƹ manaya? Mant lƹalama
iqqaren belli marra manaya ƹȓayen aḏ iwqeƹ?"
5Yarra xasen Ƹisa inna-asen: "Ḥḍam ixef

nwem ḥima war kenniw ixeddeƹ ḥadd. 6Aṭṭas
iy d ɣa yasen s yisem inu aḏ inin ḏ nec! Aḏ
xeḏƹen aṭṭas n yiwḏan. 7Xmi ɣa ṯesȓem x lḥuȓub
ḏ ȓexbar n ȓḥarb war teggwḏem ca. Labuda zi
manaya, maca ƹaḏ war ṯfenni ddunect. 8Ȓgens
aḏ ihjem x ȓgens, lmemlaka x lmemlaka. Aḏ
iwqeƹ zzinzal ḏeg waṭṭas n imucan, aḏ yiȓi jjuƹ.
Manaya aḏ yiȓi amecnaw amezwaru n ȓeḥriq n
ṯemɣarṯ iy ɣa yarwen.

9Ḥḍam ixef nwem! Akenniw sellmen i
lmaḥkamaṯ, akenniw uwṯen ḏi ṯemziḏawin
n wuḏayen. Aḏ tbeddem zzaṯ i lḥukkam ḏ
izeǧiḏen ƹlaḥsab isem inu ḥima axafi ṯcehḏem.
10 Ixeṣṣa aḏ ḥeddṯen s lʼinjil jar marra ȓegnus.
11Axmi kenniw ɣa jarren ḥima akenniw
sellmen, war tfekkarem ca ḏi min ɣa ṯinim.
Maca awaȓen iy ɣa ṯinim ḏ Arebbi iy ḏawem-ṯen
ɣa yucen ḏi ṯsaƹat nni. War iǧi bu ḏ kenniw iy
ɣa issiwȓen, maca ḏ Arruḥ iqeddsen. 12Umas
aḏ isellem umas i ȓmewṯ, babas aḏ isellem
mmis. Ṯarwa aḏ raḥen ḍed i lwalidin nsen, aṯen
nɣen. 13Aḏ ƹiffen marra kenniw ƹlaḥsab isem
inu, maca wenni ɣa iṣbaren aȓ uneggar aḏ
injem.
14Xmi ɣa ṯeẓrem "min iǧan ḏ aƹeffan aṭṭas

iheddmen" itbedda mani ixeṣṣa war itbeddi
(Fhem, a wenni iɣrin manaya!), ȓxeddnnit ixeṣṣa
yinni iǧan ḏi ṯmurṯ n Yahuḏiya aḏ rewȓen ɣar
iḏurar. 15Wenni iy ɣa yiȓin x ṯzeqqai nnes ixeṣṣa
war ihekkwi ɣar ṯeddarṯ, war ḏayes itiḏef ca
ḥima aḏ iysi can ȓḥajeṭ. 16Wenni iǧan ḏeg
umarjeƹ ixeṣṣa war iḏekkwiȓ ɣar ṯeddarṯ aḏ iysi
čammir nnes. 17Ya tamara x ṯemɣarin iy ɣa
yiȓin s uƹeddis ḏeg wussan nni, ḏ ṯinni nneɣnit
isuṭuḍen! 18Ttareṯ i Arebbi ḥimawar itiȓi manaya
i13:15 Ṯazeqqa nettaṯ ḏ sḍaḥ.

ḏi ȓmecta. 19Ḏi ȓweqṯ nni aḏ tiȓi ij n tamara iy
war iweqiƹen ƹemmarṣ zeg wami ixȓeq Arebbi
ddunect aȓ ȓexxu, u ƹemmarṣ aḏ tewqeƹ ƹaweḏ.
20Mȓi Siḏi Arebbi war isenqes ȓiyyam n tamara
nni, aḏ tiȓi war inejjem uȓa ḏ ijjen. X ȓesbab n
yinni ixḍar Arebbi, isenqes ȓiyyam nni.
21Meȓa inna-awem can ḥadd: Xzarem! Aqa-ṯ

ḏa Lmasiḥ! Niɣ, Aqa-ṯ ḏiha! War ṯ tamnem ca.
22Aqa aṭṭas iy d ɣa iḍharen aḏ inin qa nec ḏ
Lmasiḥ niɣ nec zi lʼanbiya, maca s ixarriqen.
Aḏ ggen lmuƹjizaṯ ḏ ȓaƹjayeb ḥima aḏ xeḏƹen
iwḏan. Maƹlik zemmren iȓi xeḏƹen uȓa ḏ yinni
ixḍar Arebbi. 23Ɣarwem kenniw! Aqa ƹeȓmeɣ-
awem x marra manaya qbeȓ ma ḏ iwqeƹ.
24Menbaƹd i tamara n ȓiyyam nni,
ṯfuct aḏ teḏweȓ ḏ ṯaǧest,

ṯaziri war ticc bu ṯfawṯ,
25 iṯran aḏ d wḍan zeg ujenna,

yinni ijehḏen ḏeg ujenna
aṯen isenhezz Arebbi.

26Ȓxeddnnit iy ɣa ẓren Mmis n bnaḏem xmi
d ɣa ihwa ḏeg useynu s lƹaḍama ḏ jjehḏ
nnes imɣaren. 27Aḏ d issekk Arebbi lmalaʼikaṯ
nnes ɣar arbeƹa imucan n ṯmurṯ manis d itekk
usemmiḍ: ccarq ḏ lɣarb ḏ ljanub ḏ ccamal. Aḏ d

ismun yinni ixḍar zi ȓaḥedd n ddunect aȓ ȓaḥedd
n ujenna.
28Ȓemḏem ȓmaƹna zi ṯcejjarṯ n ṯazarṯ. Ɣir aḏ

meɣren ȓefruƹ nnes aḏ tegg ṯifray, ṯessnem belli
anebḏu iqarreb-d. 29Amenni, uȓa ḏ kenniw, xmi
ɣa ṯeẓrem marra manayenni iy ɣa iweqƹen,
ṯessnem belli yuḏes-d, aqa-ṯ qibač i ṯewwarṯ.
30Aqa tesȓam ȓḥaqq: War tmettin yiwḏan n
ȓweqṯ-a aȓ ɣa iwqeƹ marra manaya. 31Aḏ ikkes
ujenna ḏ ṯmurṯ, maca awaȓ inu war itekkes
ƹemmarṣ.
32Maca nhar nni niɣ ṯsaƹat nni, war ṯen issin

uȓa ḏ ijjen, lla lmalaʼikaṯ ḏeg ujenna, lla Mmis.
Baba waḥḏes iy issnen. 33Ḥḍaṯ ixef nwem, iȓim
ƹlabal minzi war ṯessinem meȓmi d ɣa ṯas ȓweqṯ
nni.
34Amecnaw ij n uryaz ixes aḏ isafer, ijja

ṯaddarṯ nnes, yuca-asen ssulṭa i ixeddamen
nnes, kuȓ ijjen ḏ ȓxeḏmeṯ nnes. Iweṣṣa aƹessas
n ṯewwarṯ aḏ iqqim aḏ iḥḍa. 35 Iȓim ƹlabal, war
ṯessinem meȓmi d ɣa yas bab n ṯeddarṯ, ma ag
uƹecci niɣ ɣar ȓwesṭ n ǧiȓeṯ niɣ xmi ɣa idden
uyaziḍ niɣ ɣar ȓefjar, 36 ḥima war d itis ƹlaɣafla
akenniw yaf ṯeṭṭṣem! 37Min ḏawem qqareɣ,
qqareɣ-ṯ i marra: Iȓim ƹlabal."



14.1–9 58

Ij n ṯemɣarṯ ṯḏehhen Siḏna Ƹisa s waman n lwarḏ

14 1 Iqqim-as yewmayen i Ȓƹiḏ Ameqqran n
wuḏayen ḏ ȓƹiḏ umi qqaren Ȓƹiḏ n Ṯefḍirṯ.

Arruyas n ȓefquha ḏ imseȓmaḏen n ccariƹa
rezzun mammec aḏ ṭṭfen Ƹisa s ṯeḥraymect aṯ
nɣen. 2Nnan jarasen: "Itxeṣṣa war ṯ nteṭṭef ḏi
Ȓƹiḏ ḥima war tewqiƹ lfawḍa ḏi ccaƹb."
3Ƹisa aqa-ṯ ḏi ṯendint n Bayt Ƹanya ḏi ṯeddarṯ

n Simƹan bu-jḏam. Wami iqqim ḏinni ittet,
ṯqarreb-d ɣares ij n ṯemɣarṯ ɣares ṯazeyyat
n waman n lwarḏ ṣfan, iɣȓan s waṭṭas.
Ṯerzem-it, uca ṯferreɣ-as-t x uzeǧif nnes.
4Ca zzaysen iqess-asen ȓḥaȓ nnan jarasen:
"Mayemmi aḍeyyeƹ n waman-a n lwarḏ? 5 Iȓi
menzen ktar zi ṯeȓt-miyya n ṯpeyyasin n nnuqarṯ,
aḏ mmucent tmenyaṯ nni i ȓmusakin!" Uca
mƹeyyaben akiḏes.
6 Inna-asen Ƹisa: "Ejjem-teṯ! Mayemmi t

ṯesxeyyaqem? Aqa min ḏayi ṯegga iṣbaḥ.
7Ȓmusakin aqa-ṯen akiḏwem ȓebda. Meȓmi ma
ṯexsem, ṯzemmrem aḏaysen ṯeggem ȓxir. Maca
nec war kiḏwem tɣimiɣ ca i ȓebda. 8Ṯegga
min xas. Ṯeḏhen ddat inu s waman n lwarḏ,
ṯsewjeḏ-ayi i ṯenḍeȓṯ inu. 9Aqa tesȓam ȓḥaqq:
Mani ma yiweḍ lʼinjil ḏi ddunect amen tekmeȓ,

aḏ ƹawḏen x min ṯegga ṯemɣarṯ-a ḥima aḏayes
fekkaren yiwḏan."
10 Iruḥ Yahuḏa Isxaryuṭi, u netta zi ṯenƹac n

arrusul, ɣar arruyas n ȓefquha ḥima aḏasen
izzenz Ƹisa. 11Sȓin manaya farḥen, weƹḏen-ṯ
aḏas ucen ṯipeyyasin n nnuqarṯ. Irezzu lfurṣa
mammec ṯ ɣa izzenz.

Amensi n Ȓƹiḏ Ameqqran n wuḏayen
12Nhar amezwaru zi Ȓƹiḏ n Ṯefḍirṯ, nhar iy

ḏi ɣarṣen izmaren, nnan-as imeḥḍaren nnes:
"Mani ṯexseḏ a nraḥ aḏac nsewjeḏ amensi n
Ȓƹiḏ?"
13 Issekk ṯnayen zeg imeḥḍaren nnes inna-

asen: "Ruḥem ɣar ṯendint, akiwem imeȓqa ij n
uryaz iysi aqnuc n waman, ḏfarem-ṯ. 14Mani
ma yuḏef, inim-as i bab n ṯeddarṯ nni, aqa
inna-ac lmuƹallim: Mani iǧa uxxam inu iy ḏi ɣa
ƹeyyḏeɣ ak imeḥḍaren inu? 15Akenniw yawi ɣar
ij n ṯɣurfat ḏ ṯameqqrant ṯessu, ṯewjeḏ. Ḏinni
iy ḏaneɣ ɣa ṯeswejḏem." 16Ruḥen imeḥḍaren
nnes, uḏfen ɣar ṯendint, ufin nican amecnaw
mammec ḏasen inna. Uca swejḏen amensi n
Ȓƹiḏ.
17Wami d tiweḍ ṯmeddiṯ, yusa-d Ƹisa akeḏ

ṯenƹac n arrusul nnes. 18Qqimen tetten, inna-

asen Ƹisa: "Aqa tesȓam ȓḥaqq: Ijjen zzaywem
ittet akiḏi aḏayi izzenz."
19Xeyyqen imeḥḍaren, tseqsan-ṯ ij ij: "Yac war

iǧi bu ḏ nec?"
20Yarra xasen Ƹisa inna-asen: "Ijjen zi kenniw

zi ṯenƹac iḏwem, wenni iy kiḏi issisnen ḏi ṭebṣi.
21Mmis n bnaḏem aḏas iwqeƹ ƹlaḥsab mamc
xas yura ḏi lkitab, maca ya ȓefḍiḥeṯ n wenni iy ṯ
ɣa izzenzen! Mȓi war ixȓiq iȓi ḥsen-as."
22Wami ƹaḏ tetten, iysi aɣrum ickar Arebbi,

irza aɣrum nni ifreq-asen-ṯ, inna: "Ysim-ṯ, wa
ig iǧan ḏ ddat inu." 23 Iysi ȓkas ickar Arebbi,
yuca-asen-ṯ, swin zzayes marra iḏsen. 24 Inna-
asen: "Ȓkas-a ḏ iḏammenj n ȓƹaheḏ, iḏammen
inu iy ɣa azzȓen ƹlaḥsab aṭṭas n yiwḏan. 25Aqa
tesȓam ȓḥaqq: Zi ssa aȓ ṯsawent war sesseɣ zeg
waman-a uḍiȓ ḥetta aȓ nhar nni iy ṯen ɣa sweɣ zi
jḏiḏ ḏi ȓmulk n Arebbi." 26Ɣenjen izȓi n Ȓƹiḏ uca
ffɣen ruḥen ɣar uḏrar n zzitun.

Ƹisa issawaȓ x unkar n Buṭrus
27 Inna-asen Ƹisa i imeḥḍaren nnes: "Aḏayi

ṯsemḥem marra iḏwem, minzi iqqar lkitab:
Aḏ uwṯeɣ wenni irassen,

iḥuȓiyen kuȓ ijjen mani ɣar irweȓ.k

j14:24 Iḏammen netta ḏ ddem.
k14:27 Xzar Zakariya (Zacharie) 13:7.

28Maca xmi d ɣa kkareɣ zi ȓmewṯ, aḏawem
izwareɣ ɣar ṯmurṯ n Ljalil."
29 Inna-as Buṭrus: "Waxxa ḏayec ɣa semḥen

marra, nec war ḏayec semḥeɣ ca."
30Yarra xas Ƹisa inna-as: "Aqa tesȓiḏ ȓḥaqq:

Ǧiȓeṯ-a qbeȓ iy ɣa idden uyaziḍ ṯnayen ṯwaȓaṯin,
aḏayi ṯenkareḏ ṯȓaṯa n ṯwaȓaṯin."
31 Inna-as Buṭrus aṭṭas n ṯwaȓaṯin: "War c

nekkireɣ waxxa iy ɣa ssneɣ akic mmṯeɣ." Ammu
iy nnan marra imeḥḍaren.

Siḏna Ƹisa itẓaǧa ḏeg uḏrar n zzitun
32Yusa-d Ƹisa akeḏ imeḥḍaren nnes ɣar ij

n umcan qqaren-as "Gatsimani," inna-asen:
"Qqimem ḏa, nec aḏ raḥeɣ aḏ ẓẓaǧeɣ."
33Yiwi akis Buṭrus ḏ Yaƹqub ḏ Yuḥanna, uca
inexȓeƹ ixeyyeq. 34 Inna-asen: "Uȓ inu ƹȓayen
aḏ idduqqez s uḥzan. Qqimem ḏa ṯfaqem."
35 Ibeƹƹeḏ xasen cwayt, irkeƹ, itettar i Arebbi
inna: "Meȓa imken, senjem-ayi zi ȓweqṯ-a."
36Ƹaweḏ inna: "A Baba, cek kuȓci ṯzemmreḏ-
as, sbeƹƹeḏ xafi ȓkas-a n ȓaƹḏab. Maci mamc
xseɣ nec, lla! Mamc ixes ȓxaḍar nnec cek."
37 Iḏweȓ ɣarsen yufi-ṯen ṭṭṣen, inna-as i Buṭrus:

"Ma teṭṭṣeḏ, a Simƹan? War ṯzemmreḏ aḏ
tfaqeḏ ij n ṯsaƹat? 38 Iȓim ƹlabal ṯeẓẓaǧem ḥima
war tiḏfem ḏi ȓemḥayen. Uȓ n bnaḏem ixes aḏ

igg min iǧan ḏ aṣebḥan, maca netta iḍƹef."
39 Ibaƹƹeḏ xasen ƹaweḏ, ittar i Arebbi amecnaw
amezwaru. 40 Iḏwer-d ƹaweḏ ɣarsen, yufi-ṯen
ṭṭṣen ȓaḥeqqac iɣȓeb xasen yiḍeṣ u war ufin
minzi ṯ ɣa jawben. 41 Iḏwer-d ɣarsen wis ṯeȓt-
marraṯ, inna-asen: "Ƹaḏ teṭṭṣem, ṯreyyḥem?
Baraka! Ṯuweḍ-d ȓweqṯ iy ḏi ɣa itwasellemMmis
n bnaḏem ɣar ifassen n yinni iƹṣan. 42Kkarem a
nuyurem, wenni iy ḏayi ɣa izzenzen aqa yuḏes-
d."

Uḏayen ḏ irumaniyen teṭṭfen Siḏna Ƹisa
43Ƹisa yallah ƹaḏ issawaȓ, yuweḍ-d Yahuḏa,

ijjen zi ṯenƹac nni n arrusul nnes. Yuwi-d akis
ȓɣaci, iwḏan ysin ȓesyuf ḏ idebbuzen, ssekken-
ṯen-d arruyas n ȓefquha ḏ imseȓmaḏen n ccariƹa
ḏ imeqqranen n wuḏayen. 44Tuɣa yuca-asen
Yahuḏa iy ṯ ɣa izzenzen ij n lƹalama, inna-
asen: Wenni xef ɣa seǧmeɣ ḏ wenni iy ṯrezzum.
Ṭṭfem-ṯ, awim-ṯ iḥḍa.
45Ȓxeddnnit iqarreb Yahuḏa ɣar Ƹisa inna-as:

"A Siḏi." Uca iseǧem xas. 46Sersen xas ifassen
nsen, ṭṭfen-ṯ. 47 Ijjen zeg yinni ḏin iǧan ijbeḏ-d
ssif, yuwṯa ismeɣ n arrayes n ȓefquha iqess-as
amezzuɣ.
48 Inna-asen Ƹisa: "Ma tɣir-awem qa nec ḏ

lmujrim wami teysim ȓesyuf ḏ idebbuzen ḥima

aḏayi ṯeṭṭfem? 49Tuɣa tiȓiɣ akiḏwem mkuȓ nhar
ḏi ṯemzida ṯameqqrant, seȓmaḏeɣ, war ḏayi
ṯeṭṭifem. Maca marra manaya iwqeƹ ḥima aḏ
ikemmeȓ min yurin ḏi lkutub." 50Uca semḥen
ḏayes marra rewȓen.
51 Iḏfar-iṯ ij n uḥenjir, xas čammir waha. Uca

ṭṭfen-ṯ, 52maca irweȓ-asen bȓa čammir nnes ḏ
aƹeryan.

Siḏna Ƹisa zzaṯ i lḥukkam n wuḏayen
53Uwin Ƹisa ɣar arrayes n ȓefquha. Munen

akis marra arruyas n ȓefquha, ḏ imeqqranen
n wuḏayen, ḏ imseȓmaḏen n ccariƹa. 54 Iḏfar-iṯ
Buṭrus zi ȓeggwaj, yuḏef ɣar ȓemraḥ n ṯeddarṯ n
arrays n ȓefquha. Iqqim ak ixeddamen izɣar ɣar
ṯmessi. 55Arruyas n ȓefquha ḏ marra jmaƹeṯ n
lḥukkam n wuḏayen rezzun chaḏeṯ ḍed i Ƹisa
ḥima aṯ nɣen, maca war ufin ca. 56Aṭṭas iy xas
icehhḏen zzur, maca ɣarsen tanaquḍ ḏi chaḏeṯ
nsen. 57Kkaren ȓebƹaḏ cehḏen xas zzur nnan:
58 "Netsȓa-yas iqqar: Aḏ heḏmeɣ ṯamziḏa-ya
ṯameqqrant iy bnan yiwḏan s ifassen. Ḏi ṯeȓt-
yyam aḏ bniɣ ij n ṯemziḏa war t bnin yiwḏan
s ifassen." 59Maca ƹaweḏ ɣarsen tanaquḍ ḏi
chaḏeṯ nsen. 60 Ikkar arrays n ȓefuqah ḏi ȓwesṭ
n jmaƹeṯ isseqsa Ƹisa inna-as: "Ma war tjiwibeḏ
zi can ȓḥajeṯ? Min xac cehhḏen yiwḏan-a?"



14.61–68 64

61 Iqqim Ƹisa isqar, war inni walu. Isseqsa-ṯ
ƹaweḏ arrayes n ȓefuqah, inna-as: "Ma cek ḏ
Lmasiḥ Mmis n Arebbi?"
62 Inna-as Ƹisa: "Wah, ḏ nec. Aḏ teẓrem Mmis

n bnaḏem iqqim x ufusi n Arebbi ig izemmren
i kuȓci, aṯ ṯeẓrem ƹaweḏ ihwa-d ak useynu
ujenna."
63Arrays nni n ȓefquha iɣareṣ arruḍ nnes s

uxiyyeq, inna-asen: "War neḥḏij bu ȓechuḏ!
64Ma ṯesȓim-as? Iqqar awaȓ war iḥȓin x Siḏi
Arebbi! Min ḏawem ineḍharen?" Marra ḥekmen
xas belli isḏaheǧ ȓmewṯ.
65Uca bḏan ȓebƹaḍ zzaysen ssusufen xas.

Ȓeḥḥfen-as x uɣembub nnes ccaṯen-ṯ, qqaren-
as: Iwa ḥaqq, a nnabi! Uwin-ṯ-id iƹassasen
uwṯin-ṯ s iseqqiȓen.

Buṭrus inekkar Siḏna Ƹisa
66Buṭrus iqqim ḏi ȓemraḥ. Ṯusa-d ɣares ij n

ṯxeddant n arrays n ȓefquha, 67 ṯeẓri-ṯ izɣar ɣar
ṯmessi, ṯexzar ḏayes mliḥ ṯenna-as: "Ȓa ḏ cek
tiȓiḏ akeḏ Ƹisa zi Nnaṣira."
68 Inkar Buṭrus inna-as: "War ḏam fhimeɣ ca,

war ssineɣ ca minxef ṯessawaȓeḏ!" Ikkar Buṭrus
iruḥ ṭṭarf n ṯewwarṯ n ȓemraḥ. [Ȓxeddnnit idden
uyaziḍ].

69Ṯeẓri-ṯ ṯxeddant nni, ṯenna-asen i yin
iḥḍaren: "Aryaz-a zzaysen."
70 Inkar Buṭrus ƹaweḏ. Umbaƹd cwayt nnan

yin iḥḍaren: "Nican, cek zzaysen. Cek zi Ljalil."
71Uca ibḏa itḥarrem ixef nnes itjaǧa iqqar-

asen: "Nec war ssineɣ ca aryaz-a iy xef
ṯessawaȓem!" 72Ȓxeddnnit idden uyaziḍ ṯwaȓa
wis ṯnayen. Ifekkar Buṭrus min ḏas inna Ƹisa:
Qbeȓ iy ɣa idden uyaziḍ ṯnayen n ṯwaȓaṯin
aḏayi ṯenkareḏ ṯraṯa n ṯwaȓaṯin. Wami ifekkar ḏi
manaya ibḏa itru.

Tawin Siḏna Ƹisa ɣar lḥakem Bilaṭus

15 1Wami iṣbaḥ ȓḥaȓ, munen arruyas n
ȓefquha ḏ imeqqranen n wuḏayen ḏ

imseȓmaḏen n ccariƹa, ḏ marra jmaƹeṯ n
lḥukkam nsen, cedden Ƹisa uwin-ṯ aṯ sellmen
i lḥakem arrumani umi qqaren Bilaṭus.
2 Isseqsa-ṯ Bilaṭus inna-as: "Cek, ma ḏ azeǧiḏ

n wuḏayen?"
Ijaweb-iṯ inna-as: "Ṯenniḏ-t cek." 3Arruyas n

ȓefquha tceṯcan zzayes aṭṭas.
4 Inna-as Bilaṭus ƹaweḏ: "Ma war tjiwibeḏ ca?

Xzar min xak tceṯcan!" 5 Itƹejjeb Bilaṭus wami
war xasen d yarri ca Ƹisa.
6Ḏi mkuȓ Ȓƹiḏ Ameqqran isemmeḥ Bilaṭus ij

umeḥbus zeg wenni ixes ccaƹb. 7 Ij n umeḥbus

qqaren-as Barabas, ggin-ṯ ḏi ȓeḥbes akeḏ
can lmujrimin minzi nɣin can ijjen ḏi ȓfawḏa.
8 Igaƹƹeḏ ȓɣaci ɣar Bilaṭus, bḏan tarran zzayes
aḏasen igg min itegg ḏi lƹada nnes.
9 Isseqsa-ṯen Bilaṭus inna-asen: "Ma ṯexsem

aḏawem semḥeɣ i uzeǧiḏ n wuḏayen?" 10Tuɣa
issen Bilaṭus belli arruyas n ȓefquha sellmen-as
Ƹisa ȓaḥeqqac ḥesḏen-ṯ. 11Arruyas n ȓefquha
qeȓben azeǧif i ȓɣaci ḥima aḏasen ismeḥ i
Barabas. 12 Isseqsa-ṯen ƹaweḏ Bilaṭus inna-
asen: "Min ṯexsem aḏ ggeɣ i wenni umi
ṯeqqarem qa netta ḏ Azeǧiḏ n wuḏayen?"
13Snekkaren ṯɣuyyiṯ ƹaweḏ qqaren: "Ṣelleb-

iṯ!"
14 Inna-asen Bilaṭus: "Maɣar? Man ṯuƹuffna ig

igga wanita?"
Maca rennin snekkaren ṯɣuyyiṯ s jjehḏ qqaren:

"Ṣelleb-iṯ!"
15Bilaṭus iseƹƹef ȓɣaci. Irxu-yasen-d i Barabas

uca uwṯin Ƹisa s usɣun isellem-iṯ aṯ ṣellben.
16Uwin-ṯ ȓƹaskar ɣar ḏaxeȓ, ɣar ȓemraḥ n ȓeqṣar
n lḥakem, ȓaɣan-d x marra ȓƹaskar. 17Ggin
xas aseȓham ḏ azeggwaɣ,l muḏen ij n ttaj n
isennanen, ggin-as-t x uzeǧif nnes. 18Bḏan
seǧamen xas qqaren-as, ssalam ay azeǧiḏ n
wuḏayen. 19Ccaṯen-ṯ ɣar uzeǧif nnes s yij n
l15:17Ḏa ḏ lʼaya 20, nzemmer a nini azeggwaɣ niɣ gruna.



67 15.20–30

uɣanim, ssusufen xas, terkaƹen-as, tsejjaḏen-
as.

Tawin Siḏna Ƹisa ḥima aṯ ṣellben
20Wami kemmȓen zeg ubuṣar xas, kksen-as

aseȓham nni azeggwaɣ, ggin-as arruḍ nnes uca
sufɣen-ṯ aṯ ṣellben.
21 Ij n uryaz ikka-d zi ȓkampu iƹḏu ssenni.

Ggin xas ȓƹaskar ṣṣalib s bezzez ḥima aṯ irbu.
Aryaz nni zi Lqurina, qqaren-as Simƹan babas
n Iskander ḏ Rufus.
22Uwin Ƹisa ɣar ij n umcan qqaren-as

"Gulguṭa" (Ȓmaƹna n yisem-a: amcan n
Jumjuma). 23Ucin-as aman uḍiȓ xellṭen akeḏ
yij n dwa qqaren-as murr, maca yugi aṯen isew.
24Ṣellben-ṯ, ferqen arruḍ nnes jarasen. Ggin
lqurƹa ḥima kuȓ ijjen min ɣa iysi. 25Tuɣa-t ḏ
tesƹa n ṣbaḥ wami ṯ ṣellben. 26Ɣar uzeǧif nnes
ḏinni ij n ṯeȓwiḥet ṯura ḏayes minxef ṯ nɣin: Wa
ḏ azeǧiḏ n wuḏayen. 27Ṣellben akis ṯnayen
iceffaren, ijjen x ufusi ijjen x uẓeȓmaḍ nnes.
28 [U ikemmeȓ min yurin ḏi lkitab: Ḥesben-ṯ zi
lmujrimin.]
29 Iwḏan ssenni tekkan tukkaren-ṯ thezzan

xas azeǧif, qqaren-as: "Ma ḏ cek ig iheddmen
ṯamziḏa ṯameqqrant ṯbenniḏ-t ḏi ṯeȓt-iyyam!
30Nejja ixef nnec, hwa-d zi ṣṣalib!"

31Uȓa ḏ arruyas n ȓefquha ḏ imseȓmaḏen
n ccariƹa tbuṣaren xas ƹaweḏ, qqaren i
wayawiya: "Isenjem inneɣnit, maca war
izemmer aḏ isenjem ixef nnes! 32Hwa-d,
a Lmasiḥ, ay azeǧiḏ n Bani Israʼil ȓexxu zi
ṣṣalib, ḥima a nexzar azzayek namen!" Ƹaweḏ
zawaren-ṯ lmujrimin nni iy kis ṣellben.

Siḏna Ƹisa immuṯ
33Ɣar uzyen nhar, ṯehwa-d ṯaǧest x ṯmurṯ

amen ṯekmeȓ aȓ wami ḏ ṯȓaṯa uƹecci. 34Ɣar
ṯȓaṯa isɣuy Ƹisa s jjehḏ inna: "Iluy, Iluy, lma
sbaqṯani?" Ȓmaƹna n wawaȓ-a: "Ya Arebbi, ya
Arebbi, maɣar ḏayi ṯejjiḏ?" 35Sȓin-as ȓebƹaḍ zeg
yin iḥḍaren ḏinni nnan: "Aqa itȓaɣa i nnabi Ilyas."
36Ȓxeddnnit iruḥ itazzeȓ ijjen zzaysen, iysi ij n
spunxa, isuff-it s waman uḍiȓ ḏ isemmamen,
iggi-t x yij n uɣanim, yuca-as aḏ isew. Inna:
"Jjem-ṯ, a nẓer ma d yas nnabi Ilyas aṯ-id
isehwa!"
37 Isɣuy Ƹisa ij n ṯɣuyyiṯ ṯejheḏ uca immuṯ.

38 Iqqarṣ arwaq n ṯemziḏa ṯameqqrant x ṯnayen,
zeg ujenna aȓ ṯmurṯ. 39 Ij n uƹaskari ḏ ameqqran
n arrumanus ibedd ḏin zzaṯes iẓra ȓmewṯ ig
igga Ƹisa, inna: "Ḏi lḥaqiqa aṯarras-a ḏ Mmis
n Arebbi." 40Ḏin can n ṯemɣarin xezzarent-id zi
ȓeggwaj, ḏaysent Maryam ṯamagdaliṯ, ḏ Salumi,

ḏ Maryam yemmas n Yaƹqub amezyan ḏ Yusis.
41Niṯenti tuɣa ḏfarent-ṯ, tsexxarent xas wami
iǧa ḏi ṯmurṯ n Ljalil. Ḥḍarent ƹaweḏ akis aṭṭas
n ṯemɣarin nneɣnit zi ṯinni kis itgaƹƹaḏen ɣar
Lquds.

Neṭṭȓen Siḏna Ƹisa
42Nhar nni sewjaḏen i nhar n ssebṯ n lƹibada.

Wami d yiweḍ uƹecci, 43 yusa-d ij uryaz qqaren-
as Yusef, zi dcar n Arimatya. Netta ḏ ij n uryaz
muhim jar jmaƹeṯ n lḥukkam n wuḏayen, ƹaweḏ
itreḥḥab zi ȓmulk n Arebbi. Izƹem yuḏef ɣar
Bilaṭus, ittar-as ddat n Ƹisa. 44 Iḏhec Bilaṭus
wami isȓa Ƹisa immuṯ ḏeɣya. Iȓaɣa-d x uƹaskari
nni ameqqran isseqsa-ṯ: Ma immuṯ ma ƹaḏ?
45Wami issen Bilaṭus zeg uƹaskari nni belli
immuṯ, isellem ddat n Ƹisa i Yusef. 46 Isɣa-d
Yusef ȓecfen, isehwa-d ddat nnes,m ikeffen-it s
ȓecfen. Isers-it ḏeg yij n unḍeȓ iɣzin ḏeg uzru
am yifri. Yarra ij n uzru x uqemmum n unḍeȓ.
47Maryam ṯamagdaliṯ ḏ Maryam yemmas n
Yusis xezzarent mani inḍeȓ.

Siḏna Ƹisa ikkar-d zi ȓmewṯ

16 1Wami iƹḏu nhar n ssebt, Maryam
ṯamagdaliṯ ḏ Maryam yemmas n Yaƹqub

m15:46 Iƹni, isehwa-d ddat n Siḏna Ƹisa zi ṣṣalib.

ḏ Salumi sɣint lƹiṭar, uwint-ṯ-id aḏas ḏehnent.
2Ḏi nhar amezwaru n ssimana, zic ak ubeyyen
n ṯfuct, usint-id ɣar unḍeȓ nnes. 3Ssawaȓent
jarasent qqarent: "Wi ḏaneɣ ɣa ikksen azru x
uqemmum n unḍeȓ?" 4Wami xzarent, twaȓant
azru itwakkes, waxxa ḏ ameqqran aṭṭas.
5Uḏfent ɣar yifri n unḍeȓ nni, ẓrint ij uḥenjir x
jjiha ṯafusist iqqim, igga arruḍ ḏ acemȓaȓ uca
ḏehcent.
6 Inna-asent: "War ḏehhcent ca! Ṯrezzunt x

Ƹisa Naṣiri itwaṣellben. Ikkar zi ȓmewṯ, war ḏa
iǧi ca. Haqa amcanmani tuɣa ṯ sersen. 7Ruḥent
ȓexxu ɣar imeḥḍaren nnes ḏ Buṭrus inint-asen:
Ƹisa aḏ iraḥ ȓexxu ɣar ṯmurṯ n Ljalil akenniw iraja
ḏinni. Ḏinni iy ṯ ɣa ṯeẓrem amecnaw mammec
ḏawem inna." 8Uca ffɣent-id zeg unḍeȓ rewȓent-
id ssenni, bḏant terjjijint ḏehhcent aṭṭas, war
ƹawḏent manaya uȓa i ijjen minzi ggwḏent.

Siḏna Ƹisa itwarfeƹ ɣar ujenna
9 {Wami Ƹisa ikkar-d zi ȓmewṯ zic nhar

amezwaru n ssimana, imeḍhar-d amezwaru i
Maryam ṯamagdaliṯ iy zi isufeɣ sebƹa n jnun.
10Ṯruḥ aḏ tsiweḍ ȓexbar i yinni tuɣa iǧan ak
Ƹisa, ṯufi-ṯen ḥeznen trun. 11Wami ḏasen ṯenna
qa ẓriɣ-ṯ iddar, war t uminen ca.

12Umbaƹd i manaya iḍhar-asen-d s yij n ṣṣifeṯ
nneɣnit i ṯnayen zzaysen u niṯni gguren ɣar
ȓkampu. 13Wami d ḏewȓen, ƹawḏen ȓexbar i
inneɣnit, war ṯen uminen ca.
14Aȓ uneggar wami qqimen tetten ḥiṭac n

arrusul nnes, iḍhar-asen-d iƹeyyeb-iṯen minzi
lʼiman nsen ḏ uqlil ḏ wuȓ nsen iqseḥ. U ƹaweḏ
war uminen yinni ṯ iẓrin wami d ikkar zi ȓmewṯ.
15 Inna-asen: "Ruḥem ɣar marra ddunect,

ḥeddṯem s lʼinjil i marra iwḏan. 16Wenni iy ɣa
yamnen aḏ iṭehhar s waman aḏ injem. Wenni
war itimnen ca aḏ itwaḥkem. 17Ḏ ṯina ḏ lƹalamaṯ
iy d ɣa ḍharent aked yinni itamnen: Aqa niṯni
aḏ sufɣen jnun s lḥikma inu, aḏ ssiwȓen s
yiȓesawen ḏ jḏiḏ, 18 aḏ ysin ifiɣeran s ifassen
nsen. Meȓa swin min ineqqan, war ṯen iḍarri ca.
Aḏ sersen ifassen nsen x imehȓac aḏ genfan."
19Wami kisen issiweȓ Ƹisa Siḏiṯneɣ, itwarfeƹ

ɣar ujenna, iqqim x ufusi n Arebbi. 20Niṯni ffɣen
ḥeddṯen ḏi mkuȓ amcan. Siḏiṯneɣ aqa-ṯ akisen,
iseḍhar-d ȓḥaqq n wawaȓ nnes s lƹalamaṯ iy ṯ
iḏfaren.}

